
		Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

		Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

		С. БУЯННЭМЭХИЙН АМЬДРАЛ УРАН БҮТЭЭЛИЙН ТОВЧ 
(1901-1937)

		Сономбалжирын Буяннэмэх 1902 онд Түшээт хан аймгийн Говь түшээ гүний хошууны (Одоогийн Дундговь аймгийн Дэлгэрхангай сумын) нутагт төржээ.

		Буяннэмэх нялх бага байхдаа эцэг эхээс өнчирсөн бөгөөд Да хүрээнд амьдран сууж байсан садан дээрээ иржээ.

		Өнчин хүү Буяннэмэхийг нагац эгч нь өөрийнхөө дэргэд татан авсан боловч тэд амьдралын талаар ядуу байснаас өөрийн нөхөр Цахар Лувсангийн хуучин танил Тогтох тайжид үрчлүүлсэн байна.

		Тогтох тайжийнх тэр үедээ соёлтой, баян чинээлэг язгууртан айл байсан тул хөлсний багш нарыг урин авчирч хүүхдүүддээ гэрээр ном заалгадаг байсан ажээ.

		Тогтох тайж хэд хэдэн өргөмөл хүүхэдтэй байсан бөгөөд Буяннэмэх нарт харчин угсааны Ашинга гэдэг хүнээр монгол, манж хэл бичгийг голлон, мөн хятад хэл бичгийг заалгадаг байжээ.

		Буяннэмэх мөн тэр үед Да хүрээнд байсан сургуульд орж хэдэн жил суралцжээ. С. Буяннэмэх монголын нийгмийн амьдралын гүнзгий зөрчил, ангийн болон үндэсний тусгаар тогтнолын төлөө тэмцлийн ид ширүүн үед өсөж торнисон тул түүний үзэл санаа бүрэлдэн тогтоход энэ явц хүчтэй нөлөөлсөн байна. Сэргэлэн цовоо авьяаслаг залуу Буяннэмэх багаасаа эх орон ард түмнийхээ эрх чөлөө, жаргалант амьдралын төлөө тэмцэх замд орсон байна. Тэгээд С. Буяннэмэх жанжин Сүхбаатар нарын зохион байгуулсан хувьсгалын нууц бүлгэмд орсон бөгөөд 1921 оны эхээр ардын намын гишүүнд элсэн оржээ. Энэ тухайгаа 1924 онд «... Миний бие сая намд орохыг хүсэж ардын намын 10 зүйл зорилт ба ард түмэнд тунхаглан зарлах бичиг тэргүүтнийг олж үзээд уг учир явдал ба санаа зорилтыг бүрнээ мэдэж сайшаах магтах сэтгэл үнэнээс хөдөлж энэхүү намд ороод энэ их хэрэг үйлст зүтгэлцэн үхэвч гомдолгүй үнэн байдал учраа илтгэж ардын намын жинхэнэ гишүүн болон орсон...» гэж бичжээ.

		Хувьсгал мандахын босгон дээр С. Буяннэмэх «Таван мөнгө хүрэхгүйгээр түмэн ардыг худалдсан халхын ноёд» гэдэг хамгийн анхныхаа шүлгийг бичсэн нь ардын намын нөхдийн анхаарлыг татжээ. Энэ нь зохиолд бичсэн «Өчүүхэн дурсамж» гэдэг тэмдэглэлд тодорхой бий.

		Харин тэр анхны шүлэг нь одоо хэр олдоогүй байна. Хиагт хотонд ардын журамт цэрэг ялалт хийсний маргааш өдрөөс эхлэн ардын түр засгийн газрын гадаад хэлтсийн бичээчээр эхлэн ажиллажээ. Тэндээ удалгүй Ардын Намын Төв Хорооны шийдвэрээр Эрхүү хотноо алс дорно зүгийн коминтерны салбартай хамтарч хэвлэн гаргаж байсан монголын сонин хэвлэлийн газар очиж ажиллажээ.

		Эрхүүд явахын өмнө «Ардын намын тухай шүлэглэл» гэдэг намын үзэл санаа зорилтыг нийтэд таниулах шүлэг бичжээ. Ардын засгийн газар нийслэл хүрээнд ирсний дараа уг шүлэглэлийг Ардын цэргийг сурган боловсруулах улс төрийн хэлтэс «Цэгц шударгыг шүүмжилсэн шүлэглэл оршвой» гэсэн нэртэйгээр тусгай ном болгон 1921 онд хэвлэн нийтэлжээ.

		Буяннэмэх Эрхүү хотноо Б. Шумяцкийн хамт 8 сар ажиллаж үнэн сонин, монголын олон түмэн ардад тунхаглан зарлах бичгүүд зэргийг хэвлүүлэн гаргалцаж байгаад 1921 онд нийслэл хүрээнд ирж цэрэг ардыг сурган боловсруулах газар түр ажиллаж цэрэг ардын дотор суртлын ажлыг эрхлэн хийж байхдаа «Ертөнцийн улирал, хувьсгал, ардын намын аливаа учир, засаг төрийн гарал учруудыг товчилсон толь» гэдэг номыг Ишдоржийн хамт 1922 онд бичиж гаргажээ.

		Эрхүүгээс ирэхэд нь Чойбалсан, Гүрсэд нар тэргүүлэн монголын бошгыг халах хувьсгалт залуучуудын эвлэлийг анх үүсгэн байгуулж залуу идэрчүүдийг элсүүлэн хуралдуулж байсан бөгөөд С. Буяннэмэх залуучуудын эвлэлд баяртай угтан орж даруй «Залуучуудын дуу» бичжээ.

		Бошгыг халах хувьсгалт залуучуудын эвлэл олон түмний дотор хувьсгалын олон төрлийн ажил зохиодог байсны нэг нь соёл урлагийн ажил байлаа.

		Энэ ажлыг залуучуудын эвлэл бүр цоо шинээр үүсгэсэн гэж болно. 1922 оны 3 дугаар сарын 28-нд жанжин Сүхбаатарын нэрэмжит клуб нээгдэж «Ойрх цагийн товч түүх» гэдэг жүжгийг анх удаа тогложээ. Энэ тухай С. Буяннэмэх 1924 онд бичихдээ: «Манай монголд анх энэ хэргийг үүсгэсэн хувьсгалт залуучуудын зоригийг сайшааваас зохихын дээр анхан гарахдаа ямар наадам бүжгээр үүсгэснийг нь хэн ч сонирхон үзвээс зохимжтой хэрэг мэт. Тийнхүү монголын хувьсгалт залуучуудын анх бүжиг наадмыг үүсгэн гаргасан тэр үес болбол ардын засгийг саяхан байгуулж, аливаа хэргийн байдал төвхнөөгүй, ард түмний санал бодол нь хараахан тогтноогүй зарим нь хуучин засаг ба цагаантны хэргийг бишрэн сэтгэж эндүүрэн төөрч, чухам хуучин засгийн харгис бодлого ба цагаантны хортой явдлыг огт мэдэхгүй, наагуурдан бодож төөрөгдөн бүхий энэ байдалд нийлүүлэн бидний монголчууд манжийн эцсийн эрхэнд ямар мэт байсан ба гамин цагааны зэрэг гадаадын харгисууд ямар саналаар яахан орж ирсэн хийгээд ардын нам, ардын засаг яахан үүсэж тогтносон, ямар зорилт бодлоготой зэргийг олон нийтэд мэдэгдэх нь эрхэм байсан учир «Ойрх цагийн товч түүх» хэмээх бүжиг наадмыг үүсгэн гаргаж, тэдгээр байдал бүхнийг илтгэсэнд олон нийтээр сэнхрэн ухаж сайшаан сэтгэж түүнээс уламжлан жүжиг бүжгийн хэргийг эрхэмлэн оролдох ба зугаацан үзэх нь тасралтгүй болсон байна. Энэхүү Сандуа амбанаас эхэлсэн жүжгийн зохиолыг анхан миний бие товчхоноор бичиж нөхөр Амгалан Гомбожав нарын зэрэг хүмүүст үзүүлэн хянуулж харилцан зөвлөлдөж эв аялгуу байдлыг нь зохицуулан залруулж тэр даруйд боловсронгуй сэргэлэн гишүүдээс томилон авч нэгэн долоо хоногийн дотор сургуулийг үйлдэн төгсгөөд нэгэн долоо хоног дараалан гаргаж олон нийтэд үзүүлэв» гэжээ.

		Энэ жүжгээ С. Буяннэмэх 1922 онд бичээд 1924 онд хэвлүүлэхээр засвар хийн таван дэвтэр гучин хоёр бүлэг болгожээ. Буяннэмэх 1922 оны өвөл Москва хотноо хуралдсан Алс дорнодын олон улсын ардын төлөөлөгчдийн анхдугаар их хуралд очиж В. И. Ленинтэй уулзсан байна. Энэ тухайгаа «Гайхамшигт учрал» гэдэг найруулал болгон бичжээ. Дараа нь бүх дэлхийн залуучуудын интернационалын 3 дугаар их хуралд монголын залуучуудын төлөөлөгчдийн тэргүүнээр оролцож ирээд «Монгол интернационал» гэдэг дуу бичжээ.

		Ер нь Буяннэмэх 1921-1924 онуудад Эвлэлийн Төв Хорооны тэргүүлэгч гишүүн, дарга зэрэг ажлуудыг хийж байх хугацаандаа Москва хотноо 3 удаа явж коминтерн ба КИМ-гээс ажил төрлийн талаар зөвлөгөөн авч ажилласаар иржээ. Энэ үед дээр дурдсанаас гадна «Яруу шүлгийн дуу», «Ардын намын эдүгээх аливаа хэргийн шүлэглэл» зэрэг зохиолуудаа бичжээ.

		1924-1926 онд С. Буяннэмэх өвөр монголд байсан бөгөөд тэнд байхдаа «Дотоод монголын ардын сэтгүүл» гэдэг суртлын ба уран сайхны сэтгүүл эрхлэн гаргаж байсны дээр шүлэг өгүүллэгээ үргэлжлүүлэн бичиж байжээ.

		Эх орондоо буцаж ирсний дараа Буяннэмэхийг Буриад монголын хорооноос манай газар ирүүлж суртал ба зохиолын ажил хийлгэнэ үү гэж урьсан ёсоор зөвшөөрөн явуулж ажиллуулсан байна. Буяннэмэх Буриад монголд очоод багшийн сургуулийн монгол хэл бичгийн багш, сонин хэвлэл, урлаг утга зохиолыг хэвлүүлэх зэрэг ажлуудыг нэг жил хийж байгаад иржээ. Буяннэмэх Буриад монголд байхдаа уран зохиол бичих ажлаа үргэлжлэн хийж «Алсыг зорьсон алтан загас» тууж, «Аюулт дайны чимээ» мөн хүүхдийн арав гаран өгүүллэг «Нарны эргэлт» гэдэг шүлэг «Ленин» гэдэг нийтлэл зэргийг бичиж 1927 онд гарсан «Уран үгсийн чимэг» гэдэг эмхэтгэл болон бусад хэвлэлд нийтлүүлсэн байна. Буриадад байсан нь түүнд орос зөвлөлтийн урлаг утга зохиолын туршлагатай танилцах чухал ач холбогдолтой болжээ.

		Буяннэмэх 1928 онд Монголдоо эргэж ирээд хотын намын хорооны дарга, жанжин Сүхбаатарын нэрэмжит клубийн дарга, Цэнгэлдэх хүрээлэнгийн дарга, Намын Төв Хорооны суртлын хэлтэс зэрэгт ажиллаж байхдаа уран бүтээлийн ажлыг улам бүр идэвхтэй хийж байсан бөгөөд «Баатар хөвүүн Тэмүүжин», «Марал шар» зэрэг 1923-1924 онуудад бичиж тоглуулсан жүжгээ 1928 онд тусгай ном болгон хэвлүүлсэн байна. 1929 онд «Улаан наран», «Мопорын шинэ дуу», «Баатар улаан цэрэг», «Дайснаа дарсан Сүхбаатар», «Моторт тэрэгний хэрүүл», «Дүлий доторх дүлий», «Аюулт байлдаан» зэрэг зохиолуудыг бичжээ. 1928 онд Намын Төв Хорооны санаачлалаар байгуулагдсан манай зохиолчдын эвлэлийн үүсвэр болох «Уран зохиолын дугуйланд» идэвхтэй орж тэр дугуйлангийн бүтээл манай зохиолчдын анхны эмхэтгэл «Уран үгсийн чуулганыг» гаргахад их үүрэг гүйцэтгэжээ.

		С. Буяннэмэх зөвхөн зохиол оролдоод зогссонгүй мөн энэ үеэс уран зохиолын онол, шүүмжлэл судлалын ажлыг идэвхтэй хийж эхэлжээ. 1929 онд хэвлэгдсэн «Уран үгсийн чуулганд», «Уран зохиолыг хэрхэн зохиох сэдэв» гэсэн онолын том өгүүллийг хэвлүүлсэн байна.

		Тэр үед шинээр шүлэг зохиол бичиж оролдож байсан хүмүүс Буяннэмэхэд захидал бичиж заавар зөвлөгөөнийг үргэлж авч байсан ба мөн уран зохиолыг бичих арга маягийн талаар С. Буяннэмэх тэдэнд хичээл заадаг байжээ. Буяннэмэх 1930-1937 он хүртэл «Үндэсний эрх» сонин, «Монгол ардын үндэсний соёлын зам» гэдэг урлаг утга зохиолын сэтгүүлд болон театрын зохиолч зэрэг ажил хийж байсан бөгөөд 1928 оноос уран зохиолчдын дугуйлан, уран зохиолчдын товчооны дарга зэрэг ажлуудыг үе үе хийж байжээ.

		1937 оны намар улс төрийн хэрэгт хилс баривчлагдсан боловч хожим нь С. Буяннэмэх энэ хэрэгт холбогдолгүй болж цагаатгагдсан юм.

		С. Буяннэмэхийн уран бүтээл олон талтай баялаг юм. Тэр бээр яруу найраг, үргэлжилсэн зохиол, жүжиг уран зохиолын онол шүүмжлэлийн талаар нэлээд арвин өвийг үлдээжээ. 1935 онд «Холбоо шүлгийн цоморлог» гэдэг нэртэйгээр сүүлийн үед бичсэн гол шүлгүүдээ түүвэрлэн нэгэн ном болгон хэвлүүлжээ. Түүний яруу найраг нь ихэнхдээ улс төр, иргэний ухуулгын шүлгийн хэлбэртэй юм. Бас нэлээд байгалийн уянга бий. Үргэлжилсэн зохиолоор сонирхолтой олон өгүүллэг бичсэний дээр хэд хэдэн аятайхан найруулал нийтлэл бичиж «Үндэсний соёлын зам» зэрэг тэр үеийн тогтмол сонин сэтгүүлд хэвлүүлжээ. 1936 онд «Малчин Товуудай» гэдэг тууж бичиж тусгай ном болгон хэвлүүлсэн байна. Энэ тууж нь бичлэгийн хэлбэрийн хувьд тун сонирхолтой бөгөөд тэр үеийн уран зохиолд өргөн хөгжлийг олсон ухуулгын уран зохиолын маш том ололт байлаа. С. Буяннэмэх «Баатар хөвүүн Тэмүүжин», «Марал шар», «Харанхуй засаг», «Шөнийн буг», «Эрдэнэт соёмбын эзэн эрэлхэг жанжин Сүхбаатар», «Гурван хорын хүлээс», «Хар барс», «Ардын долоон баатар», «Үнэн» зэрэг арав гаруй жүжиг бичсэн бөгөөд «Хоршоо жингийн дуу», «Сэрэмж», «Нутаг усны тэмцэл» зэрэг хэдэн жүжиг нь одоо хараахан олдоогүй байна. 1933 онд Москва хотноо болсон олон улсын театрын үзлэгт манай театр С. Буяннэмэхийн бичсэн «Харанхуй засаг» гэдэг жүжгээр оролцож өндөр үнэлэлтийг авсан билээ. Москвагийн үзлэгт оролцож байх үед «Харанхуй засаг» жүжгийг «Правда», «Труд», «Прожектор», «Вечерняя Москва» зэрэг сонин хэвлэлүүдэд магтан сайшааж билээ. Францын коммунист хэвлэл «Юманите» сонины 1933 оны 6 дугаар сарын 2-ны дугаарт, «Хуучны үеийн ёс журмыг эсэргүүцэгч ард түмний тэмцлийг монголын театрынхны тоглосон жүжгийн сэтгэл догдлуулсан дүрүүдээс олж үзжээ» гэж бичжээ. Ер нь С. Буяннэмэх манайд үндэсний театр үүсэж хөгжихөд ихээхэн хувь нэмрээ оруулсан хүн юм.

		С. Буяннэмэх «Уран зохиолын зүйлийг хэрхэн зохиох сэдэв», «Театрын уран сайхны тухай», «Уран сайхны шүүмжлэлийг өргөнөөр хөгжүүлье», «Уран хошин зураг гэгч юу вэ» «Холбоо шүлгийн журмын тухай», «Монголын шинэ үеийн уран зохиол» зэрэг уран зохиол урлагийн онол, шүүмжлэл судлалын нэлээд зүйл бичиж «Үндэсний соёлын зам», «Шинэ толь» зэрэг сэтгүүлд нийтлүүлжээ. Тэр бээр 1935 онд «Утга зохиолын үүд» гэдэг уран зохиол эхлэн оролдогч залуучуудад гарын авлага болох онол практикийн зорилго бүхий нэгэн номыг хэвлүүлэхээр бичсэн нь хараахан хэвлэгдэлгүй гар бичмэлээр үлдлээ. Уран зохиол урлагийн онол судлалын талаар хийсэн бүтээл нь манай утга зохиолын онолын сэтгэлгээний хөгжилд чухал хувь нэмрээ оруулсан юм. Ялангуяа тэр бээр уран зохиолынхоо онолыг монголын уламжлалт утга зохиолын түүхэн туршлагад түшиглэн буй болгох гэсэн оролдлого хийжээ. Гэвч тэр бүхэн нь үнэн зөв байж чадсангүй. Жишээлбэл: Далд утгатай шүлгийн тухай онол нь хэдийгээр эртний дорно дахины яруу найргийн онолын үндэслэгээтэй боловч шинэ хувьсгалт ард түмний урлагийг бүтээн бий болгох хэрэгт ашигтай зүйл биш байжээ. Бас заримдаа хэтэрхий дур мэдэн тайлбарласан онолын зүйл ч үзэгддэг.

		С. Буяннэмэх эх орондоо шинэ хувьсгалт соёл урлаг түгээн дэлгэрүүлэх ялангуяа хувьсгалт уран зохиолыг бий болгох хэрэгт хэр чинээгээрээ хичээн зүтгэсэн хүний нэг юм.

		1935 оны 9 дүгээр сарын 25-ны өдөр Ардын Бага Хурлын Тэргүүлэгчид ба Ардын Сайд нарын Зөвлөлийн гишүүдийн хамтран хуралдсан хурлын тогтоолд: «Нөхөр Буяннэмэх бол монголын үндэсний уран сайхныг анх үүсгэн буй болгох явдалд түрүүлэн оролцож явсан төдийгүй одоо хүртэл үндэсний уран зохиол, найруулга, ший жүжгийн ажилд онцоор идэвхлэн оролцож өдий төдий уран сайхан бүтээлүүдийг үйлдэж гүйцэтгэн бүхий тул Буяннэмэхийг «Улсын гавьяат алдарт уран зохиолч» хэмээх цол ба дурсгалын эдээр шагнахын хамтад мөн тэд нарт хувьд хэрэглэх хэд хэдэн зүйлийн хөнгөлөлт бүхий «Уран сайхны ажлын онц гавьяаны үнэмлэх олгосугай» гэж тэмдэглэсэн байна.

		С. Буяннэмэхийн уран бүтээл нь малчин ядуу ардын эрх ашгийг хамгаалах чиглэлд тууштай зогсож, хувьсгалын ялалт ба түүний ач тус зөвлөлтийн ард түмний өгөөмөр тусламжийг үзүүлэх феодализмын бузар булайг илчилж ард түмнийг хувьсгалт үзэл санаагаар хүмүүжүүлэх, хувьсгалт шинэ ажилд өргөнөөр оролцохыг уриалан дуудах энэ явцад гарч байсан ажил төрлийн аливаа дутагдлыг шүүмжлэх үндсэн агуулгад төвлөрч байлаа. С. Буяннэмэх «Хувьсгалт уран зохиол нь дан ганц ардын тусыг хамгаалах, ардад дайсан болох бүхий л хорт явдал байдлыг уран зохиолын маягаар уудлан гаргаж үзүүлэн түүнтэй тэмцэх ба өөрийн хувьсгалын манлай удирдагч нам засгийн бодлогыг биелүүлэхийн тул ард түмэнд уран зохиолын ухаанаар нэвтрүүлэх тийм амьд хөдөлгөөнт ба хувьсгалын тэмцэлт зохиол юм» гэж «Монголын шинэ үеийн уран зохиол» гэдэг өгүүлэлдээ онцлон бичжээ.

		С. Буяннэмэх хувьсгалт шинэ соёлыг бүтээх зам мөрийг хайж бие сэтгэлээ зориулан зүтгэж явсан тэр үеийн эрэлч сэхээтнүүдийн нэг байжээ. Тийм учраас түүний бүтээлүүд олон талтай баялаг юм. Үүний зэрэгцээ түүний хийсэн оролдлого санаачилга бүхэн нь тэр болгон бүрэн зөв амжилттай болж байсангүй учир С. Буяннэмэхийн бүтээлд шүүмжлэлтэй хандах хэрэгтэй юм. Жишээлбэл:

		Түүний 1928 онд бичиж байсан асуулт хариултын шүлэг нь ард түмнийг хувьсгалч ёсоор соёлжуулахад ач холбогдлоо өгч чадах ашигтай оролдлого санаачилга байж чадсангүй. Харин ч утга зохиолыг хувьсгалын их хэргээс хөндийрүүлж мэдэх хортой зүйл байсан. Тийм ч учраас уг оролдлого нь цаашдын хөгжлийг олж чадахгүй хаягдсан билээ. Мөн түүний бичсэн «Марал шар», «Шөнийн буг» зэрэг жүжгийн зарим зохиолд амьдралыг хэтэрхий хуулбарлах хандлага илэрч байжээ.

		Нөгөө талаар С. Буяннэмэх нь одоогоос 30 гаруй жилийн өмнө бичиж байсан бөгөөд тэр цагаас хойш манай уран зохиол ихэд хөгжиж уншигчдын уран сайхны боловсрол өндөржсөн тул зарим зохиол нь одоогийн уншигчдын гоо зүйн өндөржсөн шаардлагад хүрч чадахгүй байж болох юм. Гэвч С. Буяннэмэхийн тэр зохиолууд нь тухайн үедээ монголын шинэ уран зохиолын хөгжилд чухал хувь нэмрээ оруулж ард түмнийг хувьсгалт үзэл санаагаар ухуулан сэнхрүүлэх үйлст ихээхэн ач тусаа үзүүлсэн байна.

		Ер нь зохиолч Буяннэмэх бол хувьсгалын эхнээс өөрийнхөө бүх үйл амьдрал, хүч чадал, оюун ухаан, авьяас билгээ гагцхүү нам ард түмэндээ зориулсан хүн юм. Тийм ч учраас одоо С. Буяннэмэхийн уран бүтээлийг цуглуулах судлах ажлыг идэвхтэй хийж байна. Одоогоор түүний бичсэн 40 гаруй хэвлэлийн хуудас зохиол цуглараад байгаагаас түүвэрлэн авч энэ нэгэн дэвтрийг түрүү болгон хэвлүүлж байна.

		 

		Ц. Мөнх

		Г. Дуйнхаржав



	 

	 

	
ДАЙСНАА ДАРСАН СҮХБААТАР1

	Та тэр жилийг мэдэх буюу. Монгол улс чухам ямар мэт болоод байсан ба олон ард ямар шүү байсан бэ? Ай юу хэлэх вэ? Шар мангас Шанзав, хар мангас ноёд нийлж, хятад мангас Шүй шүү жанд нэг их бэлэг хүргэсэн болой. За ямар бэлэг хүргэсэн бэ. Ямар юу байх вэ. Монголын уул улс нь очих дургүй бялхалзан цэлэлзэж байхад бололгүй дэнслэн өгөөд олон түмэн ард нь очих дургүй тийчгэнэн тэмүүлж байхад бололгүй барьж хүлж өгсөн болой. За тэр нь юуны төлөө тийнхүү өгсөн болов. Юуны төлөө юу байх вэ, том том хүрэн жинс их их одон тэмдэг зүүхгүй юу. Хятад мангас тэрхүү бэлгийг авсны дараа юу болсон бэ. Юу болох юу байх вэ мангасын аманд нэгэнт орсноос хойш үхэх үрэгдэх, үндсээр сүйдэх аюулд хүрсэн болой. Олон ард мангасын шүдэнд зажлуулж, орилон чарлан үхэхэд хүрч, хэрэв зугтан зайлах гэвэл галт буугаар пижигнэтэл буудан ална. Тэрхүү тэдний аманд нэгэнтээгүүр үхэж нөгөөтээгүүр эд малыг дураар дээрэмдэх тул өлбөрөх даарахын зовлон гэгч туйлын их болж, хөгшин залуу хүүхэд нялхасгүй уйлан шогширч, гамин мангасын чандруунууд нүдэнд үзэгдэх бүр зүрх уушги хоёулаа айн салалцахад хүрч, хөл гар дөрвүүлээ хөдөлж чадахгүй чичрэн дагжиж байсныг хэн үл мэдэх вэ. Мөн дөө мөн. Би ч тэр үед гаминг үзэх бүр үнэхээр нэг мангасын аймаг мэт харагдаж, айдаа хөөрхий бид нар сүүлдээ үхэх болов уу, эдгэх болов уу гэж санаж байсан болой. Чиний тийнхүү санаж байсан ч яах вэ бас тэр үед гамин мангасууд уул усыг эзэлж, дураар шуудуу малтай ой модыг булаан, дураар огтчин тайрч байхад хөөрхий тэр уул хаднууд дэмий л хилэгнэн бачимдаж гамин мангасын толгойг хэмх хага бутартал дэлбэлсүгэй гэж санавч хөл гаргүй тул дэмий л мэлмийн суухаас өөргүй. Хөөрхий тэр ой модууд гамин чандрууг пүс пяс хийтэл хатгаж алаасай гэвч хараахан явж гүйж чадахгүй тул арга буюу найгатал ганхтал уйлан сууж, шуугьтал шаагьтал огтлуулсан ба түүний дээгүүр нисэгч өнгө бүрийн шувуу болжморууд цэцэрлэгт нөхдөө хайрлаж тэсэхгүй болоод зүйл бүрийн эгшиг гарган уйлан жиргэж хүүгтэл нисэлцэхэд үнэхээр хэн ч болов аяндаа нүдний нулимсыг асгаруулна. Тийнхүү байтал гэнэт бас нэгэн цагаан махчин гарч ирээд олон монголын хүзүү дээгүүр алхлан, ардын нуруун дээгүүр мөлхөлж өнөөх гамшиг мангастай учир жанцангүй улаан тоос манартал, хар утаа тунартал хашхиралдан алалдаж, бархиралдан тулалдсан болой. Тэр юуны төлөө вэ. За нөхөр минь дуулж бай. Тэрхүү цагаан махчин гэгч урьд орос улсын олон ардын мах шүүсийг сорж идэж тавтай суутал гэнэт улаан хувьсгалын гал шатаж сууж байж чадахгүй болоод бас гэдэс нь өлсөж тэсэхгүй болоход одоо хэрхэх билээ гэж ийш тийш харгалзан байтал гэнэт хятад махчин ирээд монголын олон ардыг хоорондоо нохой мэт булаалдан амттай сайхнаар идэж байхыг үзэж юу юугүй нүд нь улайж, шүд нь ярзайгаад шууд үсрэн харайн ирж хятадаас булаан идсүгэй гэжээ. Тийнхүү хоёр махчин булаалдан алалдахын хөлд хөөрхий олон ядуу монголчууд хилс хэлтгийгээр буун суманд дайралдан үхэж үрэгдсэнийг тоолоход бэрх бөгөөд өндөр өндөр уул боловч өмхий бууны утаанд толгой нь эргээд өргөн өргөн ус боловч үхсэн хүний цусанд өвчин эмгэгтэй болжээ. Өдөр шөнөгүй гал цахилгаан энд тэнд гялбас цалбас үзэгдэн, өнгө бүрийн бууны дуу тасралтгүй нижигнэхэд уул хад хүртэл айн цочиж бүхлээр чичрэн догдолно. Амьтан хүн айл аймаг айн эмээж, ай хэрхэх билээ гэж амаа хамхиж, нүдээ бүлтийлгэн амь аминдаа цөмцийж сууна. Тийнхүү энэ мэт хүнд их гал усны зовлонд ороод байхдаа одоо ямар бурхан ирээд биднийг авардаг болов гэж бүгдээр тэнгэр өөд харж байв. Гэтэл цэлийсэн хөх тэнгэрийн царайг үзвэл манай тэнгэр бурханд, та нарыг туслах ч байтугай биеэ хамгаалахад бэрх болж буй гэсэн мэт ер нэг юм гарч ирэх төлөвгүй байжээ. Үүнд зарим ардууд одоо хэрхэх билээ гэж зул хүж шатаагаад зургийн бурхдадаа залбиран, энэ их аюулаас гэтэлгэж хайрла гэж чин үнэн сүсгээс бишрэн наманчлахад харин тэрхүү бурхан нь зам мөрийг зааж туслах ч байтугай яах вэ дээ та нарын муу заяа чинь энэ гэх мэт инээмсэглэн ер ажиггүй сууна. Зарим ярзайсан ярзайсан догшин дүрстэй нь харин ихэд уурлаж надад ямар хамаатай, та нар үхвэл үхэгтүн харин ийм тийм гэвэл даруй ална гэх мэт жад сэлэм эргүүлчихсэн байх нэгэн үзэгдэл нүдэнд танигджээ. За одоо ч больсон хэрэг болжээ. Итгэж шүтэж явсан бурхан хүртэл туслахгүй болсон тул үхэхээс өөр аргагүй гэж нэгэнт муужран унахыг завдтал гэнэт хажуугаас ухаа хонгор морьтой, өндөр гоёмсог биетэй, уудам сэргэлэн ухаантай ард түмний эрх чөлөөг амь мэт хадгалах, аюултай хортон дайсанд сум мэт орох, алдарт жанжин Сүхбаатар хэмээх нэгнээр гарч ирээд унахад хүрсэн улсын тулгуур, үхэхэд хүрсэн ардын биеийг түшин босгоод өөрийн намын нөхдийг элсүүлэн даруулж эзэрхэг харгис мангасын амнаас гэтэлгэгч, их хувьсгалын улаан гал бадруулан, эрэлхэг хүчит холбоот улсын балт сүх далайсан баатар зоригт ардуудтай гар барилцан хүч хавсарч яах ийхийн хооронд өнөөх гамин, барон, шар, хар харгисуудыг устгаж, уйлж гасалж явсан олон ардаа өөд татаад, өндөр их алдарт тунгалаг их өршөөлт ардын засгийг байгуулан бүгд найрамдах улсын тулгуурыг тогтоосон нь түүний цусан гавьяаны дурсгал мөн болой. Эдүгээ бид юуны хүчээр энх амрыг үзэж эрдэм соёлд дэвшсэн бэ гэвэл түүний хүч бөгөөд эдүгээ бид юуны дотор амар мэнд сууж буй гэвэл түүний байгуулсан гэрийн дотор болой. Ай хөөрхий буу суманд үрэгдэн барон, гаминд гишгүүлж байснаа бодвол үнэхээр марташгүй биз дээ. Юутай их гавьяат, юутай их ачтай жанжин билээ. Би юунд түүнийг мэдсэнгүй вэ, одоо хаа байна очиж нэг учирч хэдэн сайхан үгсийг нь сонсвол болно уу? Ай чиний хувь чинь дутмаг тул одоо учирч чадахгүй болсон буй заа. За тэр яагаад тийм бэ. Тэр жанжин одоо хаа вэ. Ай тэр жанжин эдүгээ нэгэнт үгүй болой. За хаана очсон бэ. Хаа байна. Түргэн хэлэгтүн, түргэн хэлэгтүн. Би очиж учралгүй горьгүй. Ай тэр жанжин бол арван гуравдугаар оны хоёр сарын хоёрны өдөр нэгэнт наснаас нөгчсөн билээ гэв. Энэ үгийг сонсмогц гэнэт дотор пал хийж энэ бүхий бие гэнэт долоон давхар уул доор дарагдсан мэт болов. Юутай хайран, юутай гашуудалтай билээ гэж нүдний нулимсыг асгаруулж одоо ер нь түүнтэй учрах аргагүй буюу? Ай эдүгээ гавьяат жанжинтай учиръя гэвэл учрахад бэрх нь үнэн болжээ. Хэдийгээр тийм боловч түүний биеийн дүрс нь хэвээр тул түүнийг үзэж дурсгал болговол мөн нэг удаа сэтгэлээ хуурч болно. Түүнээс гадна түүний үлдээсэн бас нэг их бие бий. За ямар бие хаана байна, учирч болох буюу. Тэр бие гэгч даруй ардын хувьсгалт нам бөгөөд түүний санал зорилт хэрэг явуулга гэгч даруй Сүхбаатарын явдал бөгөөд түүнийг бид сахиж дагаж явбал даруй түүнийг дагаж яваатай ер адилхан болой. Бас түүний бие ард түмний гашуун зовлонг үндсээр арилгахыг хэзээ ямагт боддог тул хэдийгээр үхсэн боловч бас л нэг их хүчтэй зэвсгээ үлдээж, хэрэв дайсан ирвэл үүгээр яргалаарай гэж захиж явсан болой. За тэр нь ямар зэвсэг хаа вэ. Би очиж үзэж болно уу. Ай тэр зэвсгийг та бараг үзсээр буй буй заа. Үгүй, үгүй би ер үзээгүй. Тэр хурдан морин дээр хурц сэлэм эргүүлэн ура гэж хашхиралдан давшилдагч, урамтай баатар улаан цэргүүдийг үзсэн буюу. Түүнийг харин үзсэн. Ер тийм зэвсгийг үзсэнгүй. За, тэр чинь даруй Сүхбаатарын мохошгүй зоригт зэвсэг гэгч болой. Ай хөөрхий би бас мунхаг аа. За тэр Сүхбаатарын бие болох ардын нам эдүгээ сайн сайхан байна уу. Сайн сайн. Гагцхүү Сүхбаатар жанжныг нөгчсөний дараа өнөөх яах вэ дээ шар мангас, хар мангасын үлдэгдлүүд тэд нар харин өнгө нүүрээ будаж сайн сайхан хүмүүс болж намд шурган ороод сэмхэн өнөөх гайхал гадаад мангастай далдуур нэгдэж элдэв хор найруулан золтой намын биеийг хорлоход хүрсэн шүү. За яасан хортой хартай харгис золигууд вэ. Хаа байна вэ? очиж түүнийг үнсэн товрог болголгүй горьгүй явъя. За за бүү яар. Аа гэж бай. Тийнхүү хорлож байтал намын дотроос шинжих шалгах мэргэд гарч түүний гэм хорыг ялгаж таниад нэлээд их хүчин гаргаж байж тэрхүү зууралдсан өвчин хорыг тайлж, тэдгээр харгис мангасуудыг үлдэн цэвэрлэж авсан болой. Энэ нь аль үед болсон бэ. Арван наймдугаар (1928) онд хуралдан өнгөрсөн намын долоодугаар их хурлын үед болой. Ай хөөрхий би юутай сохор дүлий мэт вэ, яахан түүнийг олж үзсэнгүй вэ. За та бүү гэмшигтүн. Тэр их хурлын тогтоолыг олж сайтар уншигтун. Тийн бол цөмийг мэднэ гэв. Одоо намын бие тэнхээ тамираар ямар вэ. Одоо юу, одоо бол намын хүч тамир их л чийрэг хүчтэй болоод алдарт жанжин Сүхбаатарын зорилтыг туйлд хүргэж, түүний өргөсөн улаан өнгөтэй гал бадарсан тугийг бүх дорнод тивд мандуулж, эдгээр харгис мангасуудын үлдэгдлийг бүр мөсөн дарах санаатай буй. За тэгвэл би ч мөн нударгаа шамлаж, шударгаа илэрхийлэн зоригоо чангатгаж, хүчээ гарган түүний хойноос дагалдан хашхирсаар оръё.

	 

	
ӨЧҮҮХЭН ТЭМДЭГЛЭЛ2

	Өчигдөр нь их бууны дуу ямагт хүдэн хүдэн гэж сонсогдож байсан бүлгээ. Дээд Шивээний баруун этгээдийн уул нь битүү нарс ургасан бөгөөд тэрхүү нарсны дотор мэр сэр модон байшингууд байна. Тэрхүү байшингийн нэгэнд хиагтын гамингаас дүрвэж ирсэн хятад хүмүүстэй би ч хамт сууж байв. Өглөөний шар наран цонхонд тусаад бүгдээр цай ууж хар талх идэлцэв. Дээд шивээ бол буфер улсын нутаг тул лав гамин хүрч ирж чадахгүй гэж бид нар их л тайван сууцгаав. Гагцхүү өчигдрийн дуу гарсан их буу нь чухам юу болсон бол гэхээс аягатай цайгаа түргэн ууцгааж байв. За байз хоёулаа явъя гэж лам цагдаа гэгч Дамба гүйн гарч хоёр морь эмээллэв. Удалгүй түймэр түймэр гэсээр орж ирэв. Бид нар цөм гарч үзвэл манай өмнөх уулын зүүн өмнөөс тэнгэр бүрхсэн хөх утаа гарч түүний дунд бөөн бөөн гал бадарч байх нь манайхаас тун ойрхон санагдав. Явъя, явъя очиж үзье гэлцэн хоёулаа морины олмоо чангалав. Хүүхэд минь та нар гартаа юу ч үгүй атал дэмий явж гаминд баригдвал горьгүй шүү гэж Дамбын эх чавганц хэлж байна. За гайгүй морь сайн тул юунаас айх вэ гэж бид хоёр довтлон одов. Дөнгөж уулын хөтөл дээр гартал Хиагт хот маань харин гал утаа хоёроор бүрхээд түүний дунд байн байн буу тасхийж, олон хүмүүс бархиралдан, тэрэг чарга түржигнэх нь үнэхээр нэг их хөл хөдөлгөөн болжээ. Гэнэт үзвэл тоо томшгүй олон морин тэрэгтэй орос буриад хүмүүс Хиагтаас эд бараа олзолж Дээд Шивээний гол замаар хойш урагш шоргоолж мэт бужигнаж байна. За энэ лав манай монгол цэргүүд гаминг үлдэн гаргаад Хиагт хотыг шатааж Дээд Шивээний дэргэдэх айлууд олз омог хайж яваа ийм хэрэг болжээ гэж дотроо төсөөлсөн бөгөөд бас энэ их хайран хотыг юунд шатаасан юм бол гэж элдвээр бодон явав. Гэтэл бас хааяа хааяа буун дуу гарна. Бас л гамингууд байсаар юм уу даа гэж гайхав. Гэтэл энэ их түймрийг тавьсан эзэд нь тэр олон бараа дээрэмдэгчид бөгөөд тэд нар онгойсон сав бүрд орж гээсэн чүдэнз бүр бялт болон асаад тийнхүү байшин бүрээс гал гарч унтрах аргагүй болж цагдаа цэргүүд энгийн шунагуудыг хөөх гэж хааяа хааяа буун дуу гаргаж байжээ. Тэр үед бид хоёр хэзээний хотын дунд галын дэргэд хүрсэн байв. Нэгэн хүн өндөр дуугаар хашхиран сэлэм гялалзуулж, бараа авсан хүнийг шууд буудаж ална гэж зандарч байв. Тэр нь галт хотыг сэргийлэгч жанжин дуйнхарын даа лам хэмээх Хасбаатар ажээ. Түүнтэй би хэзээний танил бөлгөө. Чи үзэгдэхгүй хаа байсан, яахан гарч ирэв гэж надаас хараалтай ерөөлтэй хавсарган асууж байна. Ай лам та надад буу зэвсэг юу ч үгүй тул надад нэг буу өгнө үү гэв. Чи Алтанбулаг дээр очиж жанжинд хэлээд авах хэрэгтэй гээд бас цааш хашхиран бархирсаар одов. Ер нь их л галзуу хөөрүү хүн бөлгөө. Төдий бид мөн олз хайж хятадын ихээхэн пүүсүүдээр оров. Эд юм элдэв зүйл нь ундуй сундуй пиг дүүрэн бөгөөд авъя гэвэл цөм л хэрэгтэй юм бөгөөд чухам хэрэгтэй юмыг эрвэл хэзээний хүн хүн зөөгөөд гүйцсэн ажээ. Харин нэгэн пүүст Син Хэ Цзи Тян гэх хэдэн дэвтэр сонирхолтой ном байв. Түүнийг авав. Бас нэгэн шургуулгыг татаад үзвэл хүлгэн гэдэг нэгэн гар буу хэдэн сумтай байв. Түүнийг авав. Гэнэт үзвэл манай нөгөө нөхөр маань харин өөр тийш явжээ. Яаран мэгдэн гарч ирэв. Олсонгүй, аргагүй болоод цааш ганцаар явав. Гудамжаар орос монгол цэрэг ба энгийн тэрэг чаргатай хүмүүс ямагт давхилдах нь үзэгдэнэ. Цааш би бас нэгэн хашаанд оров. Нэг ч улаан хөлтэй амьтангүй бөгөөд хүв хүйтэн, зэв зэвэргэн хөндий байшингууд онгойлцоно. Хашааны гадуур эргэн тойрон гал түймэр, бархираан шархираан болж л байна. Би нэлээд бүдүүн зүрх гаргаж баруун тийш хандсан нэг их байшинд орж үзэв. Үүдийг ороод ажиглан зогсож байтал гэнэт шалан дахь зоорины нүхнээс нэгэн ув улаан гар миний өөдөөс сарвасхийж цухуйгаад дахин үзэгдэхгүй болов. Миний айсныг хэлэх үү, зүрх түг түг хийж сандрахдаа харин хөдөлж чадахгүй болоод тэндээ нэлээд зогсож, хэзээ хойно сая айсан хүн мэт гүйн гарч гудамжинд хүртэл, хоёр монгол цэрэг нэгэн орос цэрэг явж байна. Ай нөхөд, нөхдөө нааш ир, нааш ир гэж галзуурсан хүн мэт дуудав. Тэр гурав хүрч ирээд яав юу болов гэж байна. Ай нөхөд энэ байшин дотор газар дор нэг буг байна, би айж үхэхийг шахав. Та нар орж үзэхгүй юу гэв. Мөнөө гурав мориноос бууж, буу зэвсгээ барилцан их л сүртэй орж очив. Би ч зүрх орж тэдний хойноос дагаж оров. Тэд нар ормогц мөнөөх зоорины нүхэн дээр хүрээд зөндөө дуудав. Гарч ир, гарч ир гэнэ. Үнэндээ юу ч гарч ирсэнгүй. Мөнөөх цэргүүд зэргээр нүх рүү буудав, буудав. Ер чимээ ч үгүй. Мөнөөх орос цэрэг ташаандаа зүүсэн ширмэн бөмбөгийг суга татан аваад та нар хойшоо бай гэв. Бид нар гурав дөрвөн алхам ухрав. Гэнэт нүхэн дотор пис гэж галт бөмбөг тэсрэв. Арай, үхээгүй бололтой дуу ёо ёо гэж нүхэн дотор сонстоно. Тэр тэсэрсэн бөмбөгний өмхий гэдэг нь үнэртэхийн аргагүй. Сонсвол орос цэрэг хэлрүүн:

	— Үүний дотор орох хэрэгтэй. Та нарын хэн орно, ор гэж байна. Тийм аймшигтай нүхэнд орох зүрхтэй хүн хэн билээ гэж санаж байв. Ер орох хүн олдохгүй хойш сууна. Мөнөөх улаан цэрэг их л уурлан хараал тавиад нэг мэдсэн харин өөрөө орж явна. Яасан зүрхтэй золиг вэ гэж нөгөө хоёр нь инээж байна. Удалгүй мөнөөх орос цэрэг нэгэн улаан нялга болсон хятадыг чирсээр гарч ирэв. Нүүр нь цөм цус болсон бөгөөд шанаа дээр нь бага шархтсан боловч өөр гэмтсэн газаргүй нь гайхалтай байв. Тэр нь үнэндээ гамин ч бус нэг муу ажилчин хятад бололтой байв. Манай хэдэн цэрэг барьж хүлээд тууж одов. Хэрэггүй ч юм болов уу гэж энэрэх сэтгэл төрөгдөж байв. За больё дахиж ийм юмтай дайралдвал золиг орхино гээд мориндоо мордож Алтанбулагийн тийш одов. Олон монгол цэрэг, ард янз бүрийн хүмүүс Дамбадугар хэмээх буриадын хашаанд бужигнаж байгаа бөгөөд энд тэнд шатсан шатаагүй, хэмхэрхий бүтэн эд бараа авдар сав овоолсон нь зөндөө бөгөөд заримаас нь хэншүү гарна. Миний бие ийш тийш харж явтал харин нэгэн таних хүн дайралдав. Өөр хүн ч бус, урьд намайг намд элсүүлэх гэж байсан утасны хорооны нөхөр Дамбадорж байв. За нөхөр чи ирсэн нь маш сайн. Тэр урдах хөх цонхтой байшинд орж Бодоотой уулз гээд түүний бие ихэд яарч яваад өгөв. Түүний заасан хөх цонхтой байшинд орвол нэгэн шар лам модон тамга сийлж байна. Би нэлээд дуугүй зогсоод Бодоо гэгч хүн энд байна уу гэв. Тэр хүн нэлээд эелдэг зантай бөгөөд, байна байна, би байна, чиний нэр хэн бэ, хаанаас ирэв гэж байна. Би нэрээ хэлээд Дамбадорж тан дээр оч гэсэн тул ирэв гэв. Тэр лам инээмсэглэж тийм тийм, чамайг бид сонссон маш сайн. Одоо та энд бичгийн ажил хийх хэрэгтэй гэв. Энэ нь ямар газар вэ гэвэл гадаад хэлтэс гэж байна. Түүний сийлж буй тамгын үсэг нь түр засгийн газар гадаад дотоод хэлтэс хэмээх үсгүүдтэй бөгөөд тэр нь үнэндээ сийлбэрч лам бус ардын түр засгийн газрын гадаад хэлтсийн дарга байжээ. Даруй би тэнд суув. Талх мах идэх юм зөндөө байна. Намайг ид уу гэж байна. Би ч идэж ууж суув. Янз бүрийн хүмүүс орж гарч ер тасралтгүй байна. Нар ч орой болов. Нэгэн тасалгааг нь би ганцаар эзлэв. Тэр Бодоо гэгч нэгэн бичиг авч надад өгөөд үүнийг хуулж бай гэв. Миний анх тэргүүний албан ажилд орсон нь тэр байв. Нэлээд орой болов. Нэг нь нарийвтар өндөр бөгөөд нөгөө нь арай түүнээс богино орос монгол хоёр хольцолдсон хувцастай бүрэн зэвсэгтэй бодвол цэргийн дарга бололтой ийм хоёр хүн орж ирэв. Тэр хоёр орж ирээд манай гадаад хэлтсийн даргатай зэрэгцэн суув. Энэ лав нэлээд их хүмүүс буй заа гэж би санаж байв. Гэнэт сонсвол тэр өндөр хүн нь «энэ ямар хүн, хэн бэ» гэж намайг асууж байна. Түүний хамт орж ирсэн нөгөө нөхөр нь инээмсэглээд энэ чинь мөнөөх шүлгийг бичсэн хүн шүү дээ гэж харин намайг таньж байна. Тэр хүн түүнийг сонсоод даруй инээмсэглэх царайгаар намайг нэлээд ажиглав. Урьд хэдэн өдрийн өмнө «таван мөнгө хүрэхгүйгээр түмэн ардыг худалдсан халхын ноёд» гэх шүлэг бичээд Дамбадоржид өгсөн бөлгөө. Түүнээс өөр шүлгийг урьд хожид ер бичээгүй явсан тул лав түүнийг эдгээр нөхөд үзээд тийнхүү ярилцаж байгаа буй заа гэж дотроо тааварлаж байв. Удалгүй тэр хоёр хүн Бодоотой нэлээд олон юм яриад гарч одов. Хэзээ хойно унтах үед «Бодоо гуай оройны орж ирдэг хоёр хүнийг хэн гэдэг бол» гэж асуув. Бодоо инээн хэлрүүн:

	— «Тэр миний баруун талд суусан хүн бол манай ардын цэргийн тэргүүн жанжин Сүхбаатар гэгч бөгөөд нөгөө нь дэд жанжин Чойбалсан гэгч болой гэв. Нэр алдрыг нь сонссон боловч зүс царайг нь сая үзэв гэж баясаж байв. Тэндээс хойш цөмийг таних мэдэх ба ярилцах хөөрөлдөх сайн нөхөр бололцон ер айх сэжиглэх явдалгүй болов. Хэдэн өдөр өнгөрсний хойно Бодоо гаднаас орж ирээд надад хэлрүүн: За хүүе чамайг төв хорооны хурлаар хэлэлцэж Эрхүү хотод суух төлөөлөгчөөр томилсон тул одоо даруйхан явах хэрэгтэй. Замын зардал хэрэгслийг чинь сангийн хэлтэстэй ярилцсан тул тэндээс очиж авсугай гэв. Тэр Эрхүү хот гэгч ямар газар ямар юм байдаг юм гэв. Тэр Эрхүү хот бол Байгаль далайн хойно байдаг бөгөөд тэрхүү хотод алс дорнод зүгийн коминтерны салбар болох газар байна. Тэнд манай итгэмжтэй нөхөр Ринченов гэгч бий бөгөөд тэндээс уламжилж манай монголд туслах цэрэг зэвсгүүд ирнэ. Бас тэндээс манай сонин ба хэвлэлүүдийг хэвлэж гаргана. Чиний бие очмогц чамд тэрхүү нөхөр Ринченов цөмийг зааж хэлж өгнө гэж ер учир нь олдохгүй янз бүрийн орос монгол үг хольж хутгаж нэлээд хэлж өгөв. Нарийн учрыг сайн ч мэдсэнгүй юу ч атугай явах л хэрэгтэй болов. Төдий сангийн хэлтэст очиж замын хэрэгсэл гэж хоёр толгой чисчүү, хоёр толгой даавуу, нэг бага хүүдий цагаан будаа ийм юм хүлээж аваад нэлээд их юмтай болов гэж баярлаж явав. Бас тэр гадаа овоолгоотой юмнаас хэрэгтэй юмаа авагтун гэж сангийн хэлтэс хэлэв. Очиж үзвэл төдий л хэрэгтэй юмгүй, харин нэг орос шар товчтой дээл байна. Энэ нь харин орос газар явахад хэрэгтэй юм гэж авав. Бас нэг шинэвтэр хөнжил дэвсгэр байна. Түүнийг авав. Миний явах хэрэгсэл ч бараг гүйцэв. Тэндээс би гадаад хэлтэст очиж бичиг тэмдэг шийтгүүлж аваад явахыг завдан байтал саяхан тэр өдөр миний нагац эцэг болох Лувсан гэгч хүн намайг эрж сураглаж хүрч ирсэн байжээ. Түүний биеийг гамингууд барьж хол баруун харуулуудад хэлмэрчлүүлэн явсан бөгөөд лав үхсэн буй заа гэж санасан бөлгөө. Гэтэл харин амьд хүрч ирснийг үзээд тэсгэлгүй баярлаж ядрал зүдрэлээ бага зэрэг ярилцаад түүний биеийг нөхдөд захиж бас чисчүүгээ түүнд өгөөд харилцан баясалцан дахин салахад хүрэв. Хүү минь чи одоо хаа очих гэж байна гэж асуув. Ай би одоо албан хэргээр хойд орос улсад явна. Лав тийм удахгүй ирэх тул санаагаа зовох хэрэггүй гэж би хэлэв. Өвгөн их л зовуурьтай хоцорсон боловч харин нөхөд түүнийг их л дотнолон үзэж засгийн газрын зарлага болгожээ. Мисиевский гэдэг галт тэрэгний зогсоолд анх би ирээд барааны улаан тэргүүдийг үзэж галт тэрэг гэгч ийм гайхалтай сонин байдаг ажээ гэж их л сонирхсон бөгөөд гагцхүү энэ байшинтай тэргэндээ даанч цонх хийхгүй яасан ухаан муутай хүмүүс вэ гэж гэмшиж улаан вагонд суугаад хойш явсан бөлгөө.

	 

	
ШИВ ШИНЭХЭН ЦУУРАЙ3

	Тэр нэгэн өглөө миний бие нойрyоос сэрээд хэдэн цаг болсныг мэдэхгүй цагийн сэрүүлгийг ажиглан чагнаж байтал гэв гэнэт нэгэн их юм хүржигнэн дуугарав. Улам сонсох бүрий улам чангарсаар бүр манай гадна ирж дуугарах болов. Дууны өнгө нь өтгөн бөгөөд тунгалаг. Хүрхрэх чимээ нь хүчтэй бөгөөд зүрх цөсийг догдлуулна. Ер урьд олж сонстоогүй дуу бөгөөд хэдийгээр өглөө бүр Чийдэнгийн хороо, Төмрийн заводын яндангууд янгинан гонгинон хашхиралддаг боловч төдий л санаанд ороогүй бөлгөө. Гагцхүү энэ удаагийн гарсан дуу хэмээгч үнэхээр тэдгээрийн дэргэд тэнгэрийн дуу мэт хүхэрч хүний сэтгэлийг аятайхан хөгжөөж чадах байлаа. Энэ өдөр чинь юу билээ гэж санахад үзтэл 3 сарын 26-ны өдөр мөн бөгөөд энэ өдөр монгол оронд их боловсон, үйлдвэрийн үүд анх нээгдэх гайхамшигтай өдөр бөлгөө гэж өчигдрийн сонин дээр уншсанаа санаж сандран гүйн босож, малгай толгойг ч зөрүү тавиад, цай хоолоо ч идсэнгүй цагаан дугуйд мордож засгийн газрын хаана бүхий тэр зүг одлоо.

	Олон зүйлийн уурын тэрэгнүүд овооролдон бужигнаад Улсын 18-р бага хурлын дарга ба гишүүд гал цахилгаан хөлгүүддээ гаралцан суулцаж гайхамшигт үүсгэлийн Комбинатыг нээхээр очихыг завдан байна. Удалгүй урд хойноо оролцон түржигнэж, мандан харагдагч Богд уулыг чиглэж өргөн сайхан Туулын хөвөөг зорьж тоос татуулан шуугиулав. Түүний дотор би ч явж байлаа. Урьд феодалын үед эзгүй тал бөгөөд эрэг сувгаас өөр юм байсангүй нутаг дээр эдүгээ гэнэтхэн өндөр бөгөөд дөв дөрвөлжин их цагаан байшингууд хот хүрээ болоод орой дээр нь алтан соёмбо гялалзаж өглөөний наран түүний дээр тусаж онц их баясгалант байдлаар Улсын 18 дугаар бага хурлын дарга ба гишүүдийг угтан гялалзаж байлаа.

	Өмнө этгээдэд хойш хандсан өндөр сайхан байшингийн дээр өнгө бүрийн цахилгаан гэрэл есөн өнгийн солонго болон татаж түүний дотор хөдөлж бүхий машин мотор нь ямагт хүржигнэн түржигнэнэ. Төдий бид нар тэрэг машинаас бууж олон бүгдээр дотогш орж, гол моторын тасаг дахь шатан дээр гарав. Байшингийн дотор үзэсгэлэнтэй сайхан саруул бөгөөд эргэн тойрон их их цонхнуудаар гэрэл тусах нь ер гадаа байгаа шиг саруулхан болно. Дуу чимээ нь хүржигнэн түржигнэж, гал цахилгаан бадран, хий салхи шуугьж үнэхээр сүртэй ажээ. Дээд давхраас доод давхрыг өнгийж үзэх төмөр хайстай бөгөөд хоёр давхарлагийг үзэж болно. Дээр дор гал цахилгаанаар хөдлөх их их моторын хүрдийг оршуулсан бөгөөд тасралтгүй шуугин эргэнэ. Байшингийн дотор нэлээд дээр газар бас нэгэн үзэсгэлэнт тэнгэрлэг тавцанг урагш харуулан засаж харин дээр нь олон хүмүүс зогсож байлаа. Тэрхүү тавцан дээр улаан гэрэлт чимэг үйлдэж, тэрхүү чимгийн дотор эдүгээ үеийг үнэн онол туулсан, хязгаарлашгүй гайхамшиг бэлэг төгссөн, хотол ертөнцийн охь манлай болсон өвгөн багш Маркс ба түүний хосгүй эрдэм ухаан төгссөн шавь бөгөөд эдүгээ үеийн зовлонт ертөнцийг хувьсгах хүн төрөлхтний зол заяаг зохиох их замыг Марксын журмаар нээгдүүлэн үзүүлж чадсан агуу их пролетарийн багш Ленин энэ хоёр гайхамшиг их хүний хөргийг өлгөн гийгүүлжээ. Энэ нь дөрвөн мянган морины хүчтэй гал цахилгаан бадарсан бүх үйлдвэрийг хөдөлгөх гол хүчний хороо бөгөөд гайхамшиг сайхнаар хийснийг 18 дугаар бага хурлын гишүүд ба улс төрийн эрхэм хүндэт хүмүүс онц ихээр сонирхон таалан анхаарч явав.

	Тэндээс бид нар цааш явж жинхэнэ ажил үйлдвэрийг машин зэвсгээр хөдөлгөж бүхий олон тасгуудыг хэсэж үзэхээр явав аа. Эн тэргүүнээ нэг их байшинд орж очив. Уужим нь хэдэн зуун хүн багтах зайтай бөгөөд үүдийг нь сая алхан ормогц энд ч түр тар тэнд ч сүр сар гээд мод чулуу торчигнож, салхи жавар сүрчигнэж, үймээн шуугиан болоод маш олон зэрэг машин хөдөлж зав чөлөөгүй ажил хийж бий үйлдвэрчид хуралджээ. Нэхий элддэг машины дэргэд тус бүр нэгэн ажилчин зогсоод хонины арьсыг аваачаад хавчуулахын хамт түр тар хийхийн зуур номхон зөөлөн болгоод будагч нар аваачаад будаж байна.

	Зөөгч нар зөөгөөд ийш тийш үзэгдэхгүй болно. Энд тэнд модон хүрдүүд адилтгавал монгол гэр мэт их бөгөөд зав чөлөөгүй ус хөлс шавхан эргэлдэж байна. Дотор нь юу байдаг юм гэхэд арьс хөдөс шүүлж боловсруулж байна гэнэ.

	Цааш явж арьс шир, савхи булигаар хийдэг тасгуудад оров. Маш олон эрэгтэй, эмэгтэй ажилчид улаан алчуураар толгойгоо ороож, үйлдвэрийн тал дээр эрчим харгалзан, машин зэвсгүүдийг маш шаламгай, гавшгайгаар ашиглан зуун завдаж байх нь үнэхээр гайхмаар ажээ. Олон зүйлийн машин өөрийн хүчээр эргэлдэн арьс ширийг ажиллаж байгаа нь чухам тийм гэхэд бэрхтэй. Зарим нь хавчаад авч байна. Зарим нь өөлөөд хаяж байна. Зарим нь тэнийлгээд орхиж байна. Зарим нь өнгөлөөд гаргаж байна. Зарим нь хэвлээд тавьж байна. Чухамхүү боловсон үйлдвэр гэгч үнэн байна. Машин ч хөдлөлцөн байв. Үйлдвэр ч бүтээж л байв. Бид ч мөн цааш явж байв. Манай ажил бол гагцхүү сонирхох ажилтай байв. Тэндээс цааш бас нэг их тасалгаанд орлоо. Хааш явж байгаагаа мэдэхгүй болов. Гагцхүү маш олон ажилчид булигаар, эсгий гутал үйлдэж бэлэн зэлэн болгож байгаагийн түргэн хурдан нь сонирхолтой байв. Нэгэн ажилчин булигаарыг эсгэхэд дараах нь машинаар оёж, дараах нь машинаар хэвлэж, дараах нь машинаар уллаж, дараах нь машинаар хөвөөлж, дараах нь машинаар засаж, дараах нь бэлэн болгон тавьж байна. Бид очоод сонирхон үзэж байлаа. Энэ жилийн дотор дөрвөн түм нэгэн мянган нэгэн зуун жаран хүний өмсөх монгол гутал хийх ба хоёр түм зургаан мянган хүний өмсөх савхин гутал хийх юм байна. Тэдний хөдөлж байгаагаар нь бол түүнээс илүү олныг хийхээс ч ер зовохгүй байна.

	Түүнээс цааш бид нар бүр ч сонин тасагт оров. Ноосыг цэвэрлэж эсгий хийх тасаг гэнэ. Энд ч үгүй ноос сэгсрэн, тэнд ч үгүй ноос сэмлэсэн төмөр машинууд байх бөгөөд түүний тоос шороог нэгэн төмөр хоолойгоор сорон аваад гадагш үлээн гаргаж байна. Улам улмаар нарийсан цэвэрлэх машинуудыг өнгөрөн очтол маш их дөрвөлжин тэвш дотор халуун ус оргилж дээр нь иржийсэн олон их сам шүүр самнаж, шүүрдэж байх бөгөөд угаагдаад гарсан нооснууд нь цааш явж хатааж зулах машинууд дор орж, тэндээс цааш яваад эсгий болж боловсон шинэ хүүхэн болж гарах тасагт орж тасралтгүй машины үйлдвэрийг өнгөрөөж маш цэвэрхэн эелдэг хүүхэн эсгийнүүд болон гарч байна. Энэ их ноосыг угаах халуун усыг хэрхэн халаадаг бол хэмээвээс үзтэл энэхүү комбинатын гол хүчний мотор нь таван эрдэнэ, зургаан чадал төгс бүрэлдсэн цаглашгүй их хүчин чадалтай болжээ. Юун хэмээвээс хөдлөхийн хамтаар их цахилгаан гаргаж бүх үйлдвэрийн машин хүрдийг цөм хөдөлгөх ба их илч гаргаж бүх үйлдвэрийн уснуудыг буцалгах хийгээд их уур амьсгал гаргаж бүх орон савыг дулаацуулан их гэрэл гаргаж бүх үйлдвэрийг гэрэлтүүлэх ба их салхи гаргаж бүх хог тоосыг сорон аваачих хийгээд эцэст нь их дуун гаргаж бүх ажилчдаа дуудан авч ирдэг чадалтай байна. Ийм их чадал хүчин бүрдэл төгссөн нь үнэхээр нэгэн их үйлдвэрийн эзэн мөн байлаа. Үүнийг хэн бүтээв хэмээвээс хүн бүтээсэн шүү дээ гэхээс үнэхээр хүн гэгч тэр, тэр хэмээгч хүн гэж миний дотор хүн төрөлхтний ухааныг бишрэн явсныг юун өгүүлэх билээ.

	Тэндээс би нарийн бүдүүн янз янзын цэмбэ нэхэх тасагт орж үзэв. Дөнгөж ормогц туйлын их сонирхолтойгоор үзэгдсэн нь ноосыг сиймхийгээр зулж гаргадаг машин болой. Энэхүү машин нь маш алгуур эргэж буй бөгөөд зулагдан гарч байгаа ноос нь нэгэн үсний төдий нимгэн бөгөөд мяндас мэт тасралтгүй үргэлжилж өргөн нь алд илүү бөгөөд ямагт дотогш бууж дор нь давхарлан зулдаг машинууд хүлээн аваад хөвөн мэт дун цагаанаар үегүй сайхан зөөлөн хадаг мэт дэлгэн үйлдэж байна. Түүнийг нь цааш ээрүүлийн машинд оруулаад дараа нь нэхэх, сүлжих машинд явуулж удалгүй урт өргөн цэмбэнүүд болон метр тоолж гарч байна. Үнэхээр монгол ардын мал сүрэг эрдэнэ мэт чухаг зүйл мөн бөгөөд үүнээс гарч бүхий нэгэн хялгас ч ихээхэн хэрэг бүтээдэг ажээ.

	Монголын ард түмэн өөрийн мал сүргээ гагцхүү сайнаар өсгөж чадвал ер юугаар ч дутахгүй юунаас ч хождохгүй бөгөөд яваандаа харин маш боловсон, баялаг бөгөөд гайхамшигт нийгэм журамт улс болж чадах нь мөн л гагцхүү мал аж ахуй ба түүнд туслах үйлдвэрийн хөгжлөөр болох ажээ гэж санагдаж явав. Тэндээс бид нар удалгүй гадаалах болов. Тэр баруун хойд зүгт шив шинэхэн бөгөөд засаж чимсэн индэр үзэгдэнэ. Цэргийн хөгжим ихэд дуурсан олон хүмүүс жагсана. Удалгүй бүх Комбинатын ажилчид цөм жагсан гарсныг үзвээс улаан алчуур толгойд нийлээд урагшлах хөл нь ярс ярс гишгэлнэ. Улаан далбаа нь тэргүүнд намирч индрийн өмнө жагсав.

	Индрийн хурал ч нээгдэж, нөхөр Пүрэвээс энэ өдөр Комбинатыг эхэлж нээсэн учрыг тоочин түүний чадал хүчний агуу гайхамшгийг өгүүлж байх бөгөөд миний чихэнд маш илхэн сонсогдсон нь энэхүү гайхамшигт үйлдвэр хэмээгч манай бүдүүлэг хоцрогдсон монгол улсад анхны шинэ нээгдсэн үйлдвэрийн үүсэл нь мөн. Энэхүү агуу их үйлдвэрийг байгуулахад СССР улсын халуун тусламж ба түүний ажилчин болох нөхөр Лиябичиский Лябченский болон олон мэргэжилтэй боловсон инженерүүд болон мөн монгол, хятад оросын зэрэг олон ажилчдын туйлын их идэвх хичээлийг өдөр шөнөгүй цутган гаргаснаар ийнхүү тэргүүн бөгөөд сайнаар бүтэв гэж нөхөр Пүрэв ч товчхон бөгөөд томруунаар өөрийн илтгэлээ хийж дуусгав. Баярын хөгжим ч индрийн дэргэд нийлүүлэн хөгжимдөх нь сонстов.

	Түүний дараа улсын 18 дугаар бага хурлын дарга Амараас энэхүү үйлдвэр нээгдсэний их утга учрыг маш яруугаар хэлж буйн дотор «Энэ үйлдвэр хэмээгч манай монголын малчин, нүүдэлчин ардад маш их тус хүргэж байна. Манай монголчууд урьд бол мал аж ахуйгаас гаргадаг түүхий эдээ гадаад улсад нэвтрүүлж, дахин боловсруулаад ирсний хойно үлэмжхэн үнэтэйгээр авч хэрэглэдэг байлаа. Одоо энэ үйлдвэр гарсны ач тус нь бид нар түүхий эдээ улсын дотор боловсруулаад маш хямдаар хэрэглэх болно» гэж ямагт миний чихэнд сонстож байв.

	Дараа нь Улсын ерөнхий сайд Гэндэн гарч ирээд маш их дурсгалтайгаар хэлж эхэлсэн бөгөөд миний дотор зурс зурс тэмдэглэгдэж байсан нь «Энэхүү үйлдвэрийг ийнхүү сайнаар бүтээсний гавьяа бол үнэндээ холбоот улсын халуун тусламж ба түүний мэргэжилтэй боловсон ажилчин нөхөр Лябченский Лиябичиский болон бусад нөхдийн үнэн хичээл гаргасны гавьяа бөгөөд монгол үндэсний ажилчны идэвх зүтгэл үнэхээр холбогдоно. Энэ үйлдвэрийн хөгжилт бол монголын мал аж ахуйд ихээхэн тус болж чадахын дээр тус улсын баялаг чийрэг болж тусгаар тогтносон эрхт улсаа үүрт бататгах явдалд шууд холбогдоно» гэж тэмдэглэхийн хажуугаар бид энд туйлын ихээр дурсваас зохих зүйл бол нөхөр Содном болно. Гавьяат нөхөр Содном анх өөрийн биеэр Холбоот Улсад очиж тэндхийн зохих газруудтай хэлэлцэж энэхүү агуу их үйлдвэрийг байгуулж чадах бүрэн төлөвлөгөөг үйлдэж, уул ажлыг эхлээд түүний бие дараагаар нь баруун хэдэн аймгийн эсэргүүг дарахаар явж харгис дайсны гарт ороод амиа алдсан болно. Түүний бие үхэн үхтлээ түмний төлөө зүтгэн яваад ийнхүү ач үрийг гаргасан бөгөөд түүний гайхамшигт сайхан зорилго бүтээл одоо ийнхүү биелээд үүний ач тусыг монголын олон түмэн ардууд одоо амгалан тайвнаар хүртэн сууж байна. Иймд энэхүү Комбинатыг нөхөр Содномын нэрийн дор байгуулсан бөгөөд түүний яруу алдар ба гавьяа дурсгалыг түмэн үед уламжлах болно гэх зэргээр хэлж дуустал цэргийн хөгжим уярлын эгшгийг зөөлнөөр татаж цугларсан бүгдийн сэтгэлийг хөдөлгөв. Түмэндээ тустай ийм сайхан нөхөд ийм шударга хувьсгалч нар байв. Гавьяат нөхдийн бүтээсэн гайхамшигт ажлын үүсэл нь түмний дотор нэвтэрч Комбинат хэмээх нэр алдар цуурайтав. Монголын хөгжил боловсролыг боогдуулахыг хичээгч, Монголын бүрэн эрхт улс төрийг сөнөөхийг хичээгч дотор гадаадын харгисууд хэчнээн ч хорсож, хэчнээн ч хуйхар зальхай арга гаргаж, хэчнээн ч эсэргүү будилааныг үүсгэхийг оролдовч монголын түмэн ардын үнэн зориг нь цаглашгүй их бөгөөд түүнийг удирдагч нам засгийн гэгээн тунгалаг бодлогын дор тэдгээр харгисуудын хар толгой нь өнхөрч, төр улсын соёл боловсрол нь ямар ч саадгүйгээр шууд хөгжиж чадах нь үүнээс илэрхий байна.

	 

	
ГАЙХАМШИГТ УЧРАЛ4

	Олон түмэн бужигнаж тоо томшгүй гал цахилгаан тэрэг үймэлдээд энд тэнд газар бүр ялж дийлсэн их хувьсгалын тугууд намирч, өнгө бүрийн эрдэнийн гэрэл сацарсан өндөр их ордон харш, байшин барилгууд цэцэрлэгийн ой мэт шаваарч түүний дунд туйлын их баясгалангийн царайтай, улс төрийн шинэ эзэн болсон маш олон үйлдвэрчин тариачин ард урьдын эвдэрч хэмхэрсэн буюу дайн байлдаанд сүйдсэн их хот балгасаа засаж сэлбэх шинэтгэн байгуулах гэж үймэлдэнэ.

	Нийслэл Москва дахь III Зөвлөлийн Их Ордны орой дээр хонгор салхинд хааяа нэг намилзан хөдлөх их улаан туг алгуур алгуур дэвэлзэх бөгөөд тэрхүү ордны үүдийг оюу номин мэт зүлгэсэн сайхан чулуун сийлбэртэй багануудаар чимэглэсэн бөгөөд түүний дотроос алс хол Дорно тивээс ирсэн өнгө бүрийн хэлтэй хүмүүс ямагт орж гарч байх нь харагдана.

	Тэд их төлөв бие биесийн хэлийг мэдэхгүй, ямагт гараа сарвалзах, толгойгоо дохилзох нь инээдэмтэй үзэгдэнэ. Тэдний дотор шинэхэн цагаан дээлтэй том том үнэгэн малгай өмссөн энд тэндээ маузер буу зүүсэн энгэр дээрээ том гэгч торгон саатай таван хошуу тэмдэг бүхий залуу залуухан, их л цовоо зоригтой ийм 7-8 хүн орж гарч явахыг оросын энгийн ардууд сайн танихгүй зарим нь сэмхэн хятад хүн хэмээлдэнэ. Эдгээр залуу нь хол дорнод Ази тив дэх шинэ монгол улсаас Москва хотноо хуралдах алс Дорнодын Олон Улсын Ардын Төлөөлөгчдийн анхдугаар их хуралд ирсэн хувьсгалт залуучуудын төлөөлөгч нар бөгөөд тэд нарын ирсэн үе нь 1921 оны өвлийн эрчимтэй сар, тасхийм хүйтэн цаг атлаа Москва хотноо орсон цас нь дороо хайлж шалбааг болоод шалчигнаж явахад түүнийг ихэд гайхалдан сонирхож бас ирсээр хэд хэд хоносон атлаа тэнгэр дээр наран гарсан эсэхийг мэдсэнгүй хэмээх ч байтугай харин урьд хойд зүгээ хүртэл алдаж хөөрөлдөн шуугилдаж инээлдэн наргилдаж, гудамжаар сонирхон зугаацаж явах нь үнэхээр холын орноос ирсэн хүмүүсийн шинж байдал илт байв. Гэтэл түүний нэг нь үүнийг бичигч би өөрөө байсан юм.

	Нэгэн үдэш бид нар буусан их ордны дотор үдшийн цай ууж, дээл хувцсаа тайлан их хуралд илтгэх мэдүүлэх хэргийн байдлыг хэлэлцэж, өөрсдийн тасагт нам гүм суутал гэнэт үүд тогшоод нэг хүн орж ирэв. Үзэхүл урьд Эрхүү хотын газраа Коминтерны Дорнод Зүгийн Салбар Хорооны дарга байсан Шумяцкий хэмээх хүн бөгөөд төдий цаг ажил хийж байсан танил болохыг санамсарч яаран босож гар барин ёслоод байтал түүний бие их л яаралтайгаар хэлрүүн

	— Танай улсын нам эвлэлээс ирсэн төлөөлөгчдийн тус бүрийн ахлагч болох нэжгээд хүн одоо даруй надтай явах хэрэгтэй. Яаруу хэлэлцэх хэрэг байна хэмээхэд бушуу түргэн гэгчээр хувцаслаж намын төлөөлөгч япон хэмээх Данзан ба миний бие болоод бас хэлмэрчээр очсон нөхөр Ишдорж бид нар түүнийг Дагалдан ямар нэгэн түргэн чухал хуралд очихоор гарав.

	Бэлхэн хүлээж агсан автобус машинд суумагц хэд хэд түр түр хэмээгээд бас хэд хэд ой ой хэмээн хэзээний үүдийг нээгээд одоо бууя хэмээж байна.

	Бидний хамт суусан хятад, япон, гулин5, Ява зэрэг улсуудын төлөөлөгчид хүртэл цөмөөр буув. Чухам хаа ямар нэртэй хэчнээн хол газар ирснийг бүү мэд. Нэг их өндөр цагаан байшин бидний дэргэд босоо суварга шиг байх бөгөөд лав нэгэн их хурлын газар ирснээс зайлсангүй.

	Тэндээс мөнөөх Шумяцкий манийг удирдаж цагаан байшинд орохоор очив. Дөнгөж үүдэнд хүртэл хаалганы хажууд винтов барьсан хоёр цэрэг зогсож байх бөгөөд бид нарыг тэр хавьд зогсоогоод мөнөөх Шумяцкий өврөөсөө нэгэн үнэмлэх гаргаж түүнээ аваачиж үзүүлэхэд за ор! хэмээв. Бид сая дотогш ортол бас хоёр цэрэг зогсож байв. Мөнөөх Шумяцкий бас л үнэмлэхээ үзүүлэв.

	Төдий бид дээш гардаг шатны анхдугаарыг сая өнгөртөл бас хоёр цэрэг зогсож байв. Түүнчлэн бид нар 6-7 давхар хамгааллыг дамжиж тус бүрд үнэмлэхээ байцаалган хамгийн эцэст 7 давхрын дээр гараад нэгэн шулуун гудамжинд хүрэв. Тэрхүү гудамжны хойно өмнө нь урагш хойшоо хандсан зөндөө олон хаалга байх бөгөөд мөнхүү хаалгануудын гадна зочдын хүлээх ширээ сандал бэлхэн байсны дээр бид очиж хүлээх болов. Тэрхүү нөхөр Шумяцкий намайг санахад урагш харсан нэгэн тасалгаанд ороод нэлээд удсаны хойно сая биднийг орсугай хэмээв. Дүр хэмээн бүгдээр босоцгоож түүний заасан тасалгаанд орохоор явахдаа миний бие хамгийн эцэст явж байв.

	Тэрхүү манай орогч тасалгаа нь ер нэгэн бага тасалгаа бөгөөд харин нэгэн том гэгч халзан толгойтой багахан биетэй шав шар үстэй орос бололтой өвгөн хүн, орсон бүгдийн гарыг бариад тойруулж хэрэм налуулан тавьсан орос янзын матмал сандлууд дээр суу суу хэмээн нэг нэгээр суулгасаар бөгөөд эцэст бүдүүн гэгч хуруутай гараар миний гарыг барьж ихэд зөөлөн эелдэг дүрээр инээмсэглэн намайг бас суу суу хэмээв.

	Гэтэл суулгадаг сандал нь цөм дуусаж, гагцхүү түүний өөрөө суудаг бололтой нэгэн зөөлөн сандал түүний бичгийн ширээний ард байна. Гэтэл мань өвгөн харин намайг чирч тэрхүү сандалдаа суу хэмээж байв.

	Би төдий зүгээр болно, яах вэ хэмээн үүдний дэргэд зогсож байхад тун бололгүй суу суу хэмээн шаардав.

	Би төдий за яамай нөхрийн ёс хамаатай юу хэмээн санаад бас энэ хүн нь чухам хэн болохыг төдий л мэдээгүй, түүний зөөлөн сандалд сууж орхив. Гэтэл мань өвгөн өөрөө суух сандалгүй болжээ. Шумяцкий гэнэт түүнийг үзээд яаран гарч нэгэн муу сандал тэврэн авчирч бичгийн ширээний хажууд тавив.

	Мөнөөх өвгөн маань ажиг ч үгүй түүн дээр суугаад тойрсон олон төлөөлөгч нартай орос, герман, англи, франц олон янзын хэлээр ярилцан эхлэхэд миний бие тэдний ярианаас юу ч мэдэхгүй тул гагцхүү тасалгааны доторх тавьсан чимэглэлийг сонирхон үзэж байв. Гэтэл үзүүштэй олон сайхан чимэглэл юу ч үгүй, гагцхүү зүүн баруун талд нь пиг дүүрэн номтой бичгийн шүүгээ нэжгээд байх бөгөөд зүүн талын шүүгээн дээр герман улсад төрсөн их хувьсгалын багш Карл Марксын дүрийг шохойгоор үйлдсэн нэгэн байх бөгөөд түүнээс өөр юм байхгүй. Харин тэрхүү миний өмнө байгаа бичгийн ширээн дээр зөндөө их ном бичиг, сонин сэтгүүл новшрон овоорсон байв. Гэтэл японы ардын төлөөлөгчийн хэлсэн үгийн хариу мөнөөх өвгөнөөс хэдэн үг хэлтэл тэрхүү японы төлөөлөгч босон харайж их дуугаар зөндөө юм хэлэв. Харин завшаанаар миний ард нөхөр Ишдорж сууж байсан тул тэрхүү япон төлөөлөгч их дуун гаргаж юу хэлснийг асууваас нөхөр Ишдорж хэлрүүн:

	— Энэ япон болбоос анархист үзлийн хүн бөгөөд одоо тэрхүү үзлээ таны өмнө орхиж коммунист больё хэмээж байна хэмээн надад тэдний яриаг орчуулан хэлэв.

	Үүнд тэрхүү япон энэ өвгөний өмнө ийнхүү тангараглах ба бас их хүн Шумяцкий ямагт энэ хүний дэргэд зогсоогоор байхыг үзээд сая нэлээд сэжиг төрж гайхаад ард суусан Ишдоржоос үгүй энэ орос өвгөн маань чухам хэн гэгч байна даа. Чи таних уу хэмээн асуухад нөхөр Ишдорж инээгээд чи мэдээгүй юу? Энэ чинь Ленин биш үү! гэхэд би түүнийг сонсоод дотор пал хийж, тэр завсар миний толгой хэчнээн том болсныг бүү мэд. Ер тэрхүү сандал дээр нь сууж байж болшгүй санагдаад аяндаа ихэд бишрэн хүндэтгэхийн сэтгэл төрөгдөж бушуу түргэн хөдлөхийн хамт бас сэмхэн бөгөөд алгуур босож нөгөө Ишдоржийг цааш түлхэн суусан сандлыг нь хуваан сууж бас л сэтгэлийн дотор зүрх түг түг хэмээсээр байв. Ер урьдаас бүх дэлхийн түмэн түмэн пролетарийн их удирдагч нь их эрдэм чадлыг төгсгөсөн хувьсгалч ЗСБНХУ-ын ерөнхий сайд, Эв Хамт (большевик) Намын Төв Хорооны манлай удирдагч Улс төрийн товчооны дарга туйлын хүндтэйн хүндэт гайхамшигт багш Ленин хэмээн хэзээний сонсоод мэдэж гайхан биширч явсаар атал гэв гэнэт энэ өдөр санамсаргүй учраад харин таньсангүйгээр үл барам түүний ширээ сандал дээр шамдан очиж сууснаа гэнэт мэдэж тийнхүү ихэд цочсон байдалтай байлаа. Намайг тийнхүү цочиж сандран явж сууж байхыг Ленин багш санаанд ч орсонгүй билээ.

	Бид урьд Лениний зургийг нэлээд хэд үзсэн боловч их төлөв зураг дээрээ хар үстэй их биетэй бас төдий л их өвгөрсөн байдалгүй мэт харагддаг билээ. Гэтэл чухам бодитой бие байдлыг үзвээс ер хар үстэй биш шав шар үстэй, багавтар биетэй, бяцхан нүдтэй, их халзан толгойтой бүдүүн гар хуруутай харагдсан бөгөөд харин нөхөр Ишдоржийг үзэхэд болбол яв ягаан том халзан толгойтой нь монголын хуучны эрдэнэ цагаан өвгөн хэмээгч лүгээ бараг төлөв адил манлай духтай байсан хэмээдэг болой. Төдий бид нар юун хэмээн хэлэхээ хоорондоо зөвлөлцөн байтал Ленин багшийн бие тэдгээр бусад улсуудын төлөөлөгч нар лугаа цөм маш товчхон бөгөөд тодорхой үг зааврыг өгч ярилцсаар бидний дэргэд сууж байсан Ява хэмээх арлын төлөөлөгчид хүрч ирээд ярилцан буйг чагнаваас:

	Одоо энэ дотор хамгийн бага нь манай Ява ард болой хэмээн тэрхүү Явын төлөөлөгч хэлэхэд байз, танай Явын ардын хүн ямын тоо хэчнээн билээ хэмээн Ленин асуутал:

	Манай Явын ард эдүгээ үест гучин сая хүрч буй хэмээн Явын төлөөлөгч хэлэхэд бид сонсоод ихэд гайхан чухам хамгийн бага нь манай монгол юм даа хэмээн санаж суув.

	Тэндээс Ленин багш манай төлөөлөгчдөөс улс төр, ард олны одоогийн байдлыг асуухад бид нар товчоор илэрхийлсэн нь: Манай монголын ард түмэн мөнөөхөн их улсын тусламжийн хүчээр гадаадын дайсны гараас ангижирч өөртөө эзэрхэх хэмжээт эрхтэй хаант засагтай ийм улс болоод энэ хир цагийн байдлыг дагаж эдгээр хуучны феодал этгээд лүгээ түр нэгдэн нэгэн жагсаалаар гадаадын дайснаас сэргийлэн тусгаарлах явдлыг явуулж байна. Манай ийнхүү явуулга бодлого зөв буруу алин болохыг зааж сургахыг хүснэ хэмээхэд Ленинээс зүйтэй. Гагцхүү эзэрхий түрэмгий ба помещик хэмээх феодалыг тэмцэх хэрэгтэй бөгөөд тэдгээр феодал этгээдээс хэдийгээр ашиглан хэрэглэхэд болох боловч итгэмжилж үл болно гэсэн ба бас манай төлөөлөгчдөөс эдүгээ бол манай монголд ардын нам хувьсгалт залуучуудын эвлэл хэмээх хоёрхон том улс төрийн чанартай байгууллага бий бөгөөд манай улс угаас бэлчээрлэн нүүдэллэх ажлыг эрхлэн онц байдалтай хоцрогдсон улс тул ямар ч үйлдвэрчин тариачны анги үгүй ба мөн тийм эв хамтын намгүй болой.

	Энэ байдал маань юу болохыг зааж сургамуу хэмээхэд Ленинээс зүйтэй, танай монголд энэ хэр Ардын хувьсгалт нам эвлэл хэмээн ардын байдалдаа тохирсон байхаас бус эв хамтын нам байх нь эртдэх хэрэг болой хэмээн хэлсэн бөгөөд ер Ленин багш тэдгээр олон улсын төлөөлөгч нарт туйлын товчхон маш гүн утгатай хэдэм үгнүүдийг хэлсэн бөгөөд утга бүрийг бодох санах тутам хэрэг бүхэн гарч ирэх нь ер цөөн хэмээн дутагдах зүйл байдаггүй тул машид гайхамшигтай болой.

	Манай түмэн ардын эрх жаргалыг олгогч гайхамшигт их багш Лениний арав гаруй жилийн өмнө хэлсэн хэдхэн үг нь манай улсын хувьсгалын түүх дээр чухам үнэн болон холбогдсоор ирсэн хэмээх ч байтугай ялангуяа эдүгээ үест бүр ч ил тод болон гарч ирсэн нь гайхалтай биш үү.

	Манай шүтэгч Ленин багш нь үнэхээр энгийн нэгэн хувьсгалч лугаа адил бус нь илт юм аа. Лениний сургаал суртал, Лениний ном зохиол олон бөгөөд түүн лүгээ манай монголын үнэнч хувьсгалч олон залуучууд улам улам гүн гүнзгийгээр суралцаж түмэн ардын хувьсгалын их үйлсийг тун ч шударга бөгөөд нарийн хянамгайгаар хамгаалан тэмцсээр явах нь ганц зорилго бөгөөд тийнхүү явах тутам Лениний гайхамшигт эрдэм мохошгүй болохыг улам улмаар таньсаар явах болой хэмээн энэхүү нэгэн тэмдэглэлийг Эвлэлийн Төв Хорооны сэтгүүлийн эрхлэгч нарын итгэж захиснаар хичээнгүйлэн тэмдэглэнэ.

	 

	
ЕВРОПЫН ДАЙНЫ НЭГЭН ӨГЛӨӨ6

	1914 он болбоос хүн төрөлхтний мах цусыг чухамхүү хольж найруулсан он бөгөөд тэр үед дэлхий дээрх түмэн улсын дунд ямар нэгэн их сонин болсон билээ. Анхандаа тив тивийн хүн бүр Орос, Германы дайн гэж нэрлэж байв. Дайн үүсэх шалтгаан нь Серб, Австри хоёр улсаас гарав гэлцэнэ. Сербийн этгээд Австрийн хан хөвүүнийг хорлон алсан нэгэн хэрэг нь Европ тив дээр таван зуун сая хүмүүсийг байлдаанд гарч, далан сая хүмүүс зууралдан байлдаж түүнээс 30 сая хүнийг эрэмдэг болгон сүйтгэж 10 сая хүмүүсийн амь нядалж, тоо томшгүй эд агуурс, мал хөрөнгийг сарниулахын шалтаг болжээ. Австри, Герман, Турк, Болгар зэрэг улсууд нь тангаргийн холбоотой тул дайн хэмээхийн хамт өмгөөлөн зэвсэглэв. Үнэндээ урьдаас бэлтгэлтэй байжээ.

	Серб, Орос, Франц, Англи нар худалдааны холбоот улс болж, Германыг дарахыг хичээн шүд зуун бэлтгэжээ. Серб Австрийн дайн эхлээд 3 хоноогүй Орос Германы дайн болон хувирав. Орос Германы дайн эхлээд 3 хоноогүй бүх Европын дайн болов. Газар бүрээс түн пан, түн пан гэж таван зуун сая цэрэг шууд хөдөлсөн нь юутай сүрхий байсан билээ. Эзэрхэг түрэмгий нар цуст дайнд бэлтгэж буй хэмээн коммунист нар тунхаглаж байсан бөгөөд энэ дайнд газар орон, үндэс угсаагаа хамгаалахын тулд мордох хэрэгтэй гэж үндэсний олон намууд шуугилдав.

	Хятад Япон хоёр хүртэл давхилдаж араас нь Америк улс хүртэл их дайныг шатаагчид багтан оров хэмээн дэлхий дээрх сонин бичгүүд шуугилдав. Багаар эхэлсэн 7 сар, ихээр хөдөлсөн 8 сар, пижигнэн цэрэг зэвсэг уул далай болж газар бүрийн сонин, худалдаачид дайн дайн гэж бархиралдав. Хүн бүр дайны сониныг ярилцав. 

	Найман сарын нэгний тэр нэг өдөр их Герман улсаас Орос лугаа дайн үүсгэх явдлыг албан бичгээр мэдтүгэй хэмээн явуулжээ гэж дэлхий дээр сонин бүгд чив чимээгүй уншив. Тэр нэгэн өглөө их Орос улсын хот бүр, айл өрх бүр дайн эхлэв, дайн дайн, цэрэг мордож байна. Аргагүй аргагүй, мордоно, мордоно. Их тэнгэр эзний зарлиг. Манай орос Германыг дийлэх түүхтэй, ийм шуударсан ярианууд унтсан хүнийг босохоос өмнө угтаж ирсэн байлаа. Цэргийн бүрээ, олон цэргийн дуу Орос улсын гудамж зээл бүрд то гэ май пи, Па, па, до, гэ май гэж хангинан дуурайж, цэргийн бөмбөр хүрчигнэн түрчигнэн орой босдог хүмүүсийг өөрийн эрхгүйгээр эрт дуудан босгох болов. Тэр нэгэн өглөө ямар гайхалтай жигтэй үзэгдэлтэй байв. Их Оросын гудамж зээлийн хоёр этгээдэд зэргэлдсэн том том өндөр их баячуудын байшингуудын үүд хаалга бүрд Оросын цагаан хааны гурван өнгөт туг далбаануудыг ярайтал өлгөж, тэдгээр их байшингийн гадагш хандсан таягт тавцан бүрд баярын их хурим ширээ, өнгө бүрийн жимсний архи түүнийг тойрон тарган цатгалан, хөрөнгийн эзэд алтан пайзтай генерал ноёд, ёслолын хувцастай түшмэд тушаалтан баячуудын ганган хээнцэр энхрий булбарайхан үзэсгэлэнт охид ширээний дээр цагаан ягаан цаасан цэцэг өдий төдий, тэдгээр цэцгүүд нь гудамжны дээрээс цас орох мэт цацран бууж, чанга сул бүдүүн нарийн дуу эгшиг уриа уриа. Их оросын улсын өлмий батдаг! Их эзний төлөө! Их Оросын үндэс угсааны төлөө үхэхээс бүү айгтун! Их гавьяа, их зэрэг шагнал, алдар нэрийг олцгоогтун! гэж тасралтгүй хашхирах бөгөөд утсан бөмбөг, торгон цэцэг цацран бууж, жимсний архи уулцан, туйлын их баяр цэнгэл хийж байгаа нь ямар нэгэн жигтэй. Их Оросыг мандуулах баяр цэнгэл болсон лугаа буюу эсвээс их Хаант Орос улс нь үүнээс хойш дэлхий дээр дахин эгж үл ирэх эцсийн мэндчилгээгээ хийж байгаа шиг байв.

	Тэдгээрийн доогуур тоо томшгүй олон цэрэг хасгууд урт жад өргөн, сэлмэнүүдийг гялалзуулан, ямар нэгэн их галзуу дайсан лугаа эрс тэс уулзах байдалтай үнэндээ гайхалтай их сүр хүч, дуу чимээ, зориг чадал үзүүлэх авч гагцхүү тэдгээрийн эцсийн дуугаа дуулаад өнгөрөхөд нь ар гэр, аав ээж нь аргагүй нүдний нулимсыг сэмхэн унагааж байв. Өндөр өндөр малгайтай, өргөн хар дээлтэй оросын хар лам нар их оросыг мандуулах дайн үүсгэхийн төлөө баярлахдаа нойр хоолгүй давхилдаж баруун Европын боловсон үхэр бууны жийрэг болохоор нүдэн балай чихэн дүлий явж байгаа хэдэн зуун мянган сая тоот хасаг цэргүүдийг адислан ариутгаж дайнд үл дийлдэх ба эдний зарлигийг зөрчиж тамд үл унагаах адис зангиаг зүүлгэж байх нь манай улсын эсэргүү том лам нартай ялгалгүй бөгөөд бас тэд нар тэрхүү олон цэргийн ард дагалдан яваа хүүхдээ тэвэрсэн, хөгшдөө түшсэн аав ээж амраг садан нарт нь танай хүү их гавьяа байгуулж, удалгүй амар мэнд буцаж ирэхийг бид нар батална хэмээн шар сахалт амаа дүүртэл бардагнан баталж байсан юм.

	Тэдгээр Оросын бүдүүлэг тариачин ядуу түмэн ард, баяд ноёд лам нарын гоё сайхан чимэглэлтэй үгсийг сонсоод ямар нэгэн их жаргалтай оронд очоод дайн аюултай шүү гэдийг бүрэн мартаж, амарлингуй баясалт, жаргалан болгож байгаа мэт юу юугаан үл мэдэхэд хүрдэг ба их аюултай нь мордож байгаа цэрэг хасаг үр хүүхдээ үдэж гашуудан зовниж байгаа бус харин дайныг дарж дархан цолыг олоод ирж байгаа бага үр хүүхдээ угтан буй мэт баясаж байв. Хөх огторгуйн дунд хааяа нэг нисдэг онгоц дүүлэн дэгдэж зүйл бүрийн цэцэг навчийг тэдгээр олон цэргүүдийн дээр үхэгсдийг оршуулахын тэмдгийг амьдаар үзүүлж буй мэт цацлан хаяхтай хамт шинэхэн дугаар нь тодорсон сонин бичгүүд буух бөгөөд зарим нэгэн бичигтэй нь авч уншихыг сонсвол их баатар цагаан хааны цаглашгүй сүр хүчит цэргүүд Герман, Австрийн цэргүүдийг ихэд дийлж тийм тийм зам боомтуудыг эзлэн авах гэлээ гэж унших нь сонирхолтой ажээ. Юу хэмээвээс бууны дуу сонсож эхлээгүй байсан атал дийлсний хэнгэрэг дэлдэх нь мэдэгч этгээдэд инээдтэй байжээ.

	Тэр нь урьдаар билэг зохиож байгаа юм уу гэлтэй боловч тэр олны үнэмших нь даруй бие биесээ үнсэх таалах, архи дарс уух наргих нь үнэхээр Оросын феодалын мунхруулах явууллагын гүн зузаан байсан нь илэрхий байлаа.

	Тэдгээр баяд ноёдын цэцгээр мөндөр буулгаж, архиар рашаан болгож олон түмнийг хоосон баяр цэнгэлээр цэнгэлдүүлж байсан тэр нэгэн өдөр нь дөнгөж өнгөрч маргааш өглөө арай болоогүй байтал өчигдөрхөн алтан пайз хадаж баярын архи барьж явсан тийм ийм гавьяа алдартай эрхэм дарга нарын гавьяат хүүр нь галт тэрэг төмөр замаар цэцэг ч үгүй навч ч үгүй дүнсийлцэн ирцгээж өчигдрийн тэдний жаргаж байсан орд харшдаа тасралтгүй ирж орох нь үзэгдэн эхэлжээ. Бүдүүлэг ядуулаг тариачин үйлдвэрчин ардууд галт тэрэгний буудал дээр яаран гүйлдэн ирж миний хөвүүн, миний дүү, миний нөхөр сайн явна уу, яаж явна хэмээн асуухад төмөр замын догшин хэрцгий цагдаа нар жанчиж хол хөөх бөгөөд зарим нэг дутуу тахир болсон бага зэрэг тушаалтай хүмүүсийн хэлэх нь та нар дэмий олон юм бүү асуу. Их буу, пулемёт, танк, нисдэг, тэсэрдэг гал цахилгаан бөмбөг сум аянга, дарь хүхэр, манан утааны дундаас хүний үхэх эдгэрэх хоёрыг хэрхэн олж мэдэх вэ гэж тамир муутай боловч бачимдан цухалдсан дуугаар хариулж байна. Аймшигт их дайн нь нэгэн өглөө эхэлж дөрвөн жил турш алалдаж, дүнчүүр тоот хүнийг алахыг алж, гэмтээхийг гэмтээв. Өчнөөн төчнөөн хүн мал, эд хөрөнгө, зэр зэвсгийг эвдлэн овоолсон нь баруун европ дээр том том уул болжээ.

	Энэ үед их гайхамшигт багш Лениний бие гарч бүх орос хийгээд Германы үйлдвэрчин тариачин ба улаан цэргийг хөтлөн их дайныг урвуулж ангийн байлдаан болгон 1917 оны Октябр сард Орос орны хаан, хөрөнгөтний засгийг бүр мөсөн унагааж, Зөвлөлийн Засагт Нийгэм журамт засгийг тогтоон шинэ мандалт их улаан наран мэтээр амьтныг жаргуулжээ.

	 

	
ТОМ ЖИЖИГ ТУГАЛГАН ҮСГИЙН УРАН ХОШИН ЯРИА7

	Том хар үсэг өгүүлрүүн:

	— Би бол тодорхой мөртэй, тун их хүндтэй, толгой тэргүүний зэрэгт явдаг учир түмэн амьтны нүд хамгийн урьдаар над дээр тусдаг бөгөөд өчүүхэн жижиг үл базаах хүүхэд юу ч мэдэх вэ дээ. Ахаа гэж, хүндлэхийг мэдэхгүй, тэргүүн гэж тэтгэмжлэхийг мэдэхгүй гэж өгүүлтэл арван хоёртын жижиг үсэг инээн өгүүлрүүн:

	— Чи дэмий биеэ өргөмжлөх юу билээ. Би үзвэл чиний хэрэг юун аж. Хэвлий чинь бүдүүн, хэрэг чинь бага хэвлэл сонин дээр тавихад хэдхэн мөрд л хэмжээгүй газрыг эзэлж капитал хөрөнгөтөн мэт ганцаараа чиглэж, ухуулах боловсруулах явдалд саад болж, улсын хэрэг ажилд тоормос болж, унших үзэх нүдийг мэхлэн өнгөрч утгыг чинь мэдэх хүмүүс уурлан шүүмжлэхийг завддаг болой гэв. Том хар үсэг өгүүлрүүн: 

	— Чи дэмийн бүү цэцэрхэгтүн. Намайг үгүй бол чамайг хэн үзэх вэ. Эхгүй бол хүүхэд хаанаас гарах вэ. Захгүй бол дээл яахан бүтэх вэ. Би хэдий бүдүүн том хэмээвч хэдэн мөрд л хэмжээгүй ухааныг багтааж уншихад зохистой, уран зохиолч хүмүүс намайг найруулж хийдэг. Улс олны онц сонирхлыг татдаг болой. Таны мэт өчүүхэн жижиг амьтан үй түмээр шаваарч, үргэлжлэн бужигнаж, өчнөөн төчнөөнөөр байхад уншигчдын залхуу хүрч, унших үзэх ч байтугай уцаарлан хаядаг биш үү. Жижиг үсэг өгүүлрүүн: 

	— Хар үсгийн хань харанхуй мунхгийн эзэд бол уцаарлаад хаядаг болов уу даа. Гэгээн тунгалаг бодлоготон, гэрэлт тодорхой эрдэмтэн, цэцэн сэргэлэн ардууд, сэхээтэн мэргэн хүмүүс намайг үзэхээс чамайг үздэггүй болой. Чи бол байдал чинь бахир, байр чинь их, өнгө чинь том, үрэгдэл чинь их биз. Засгийн тогтоолыг чамаар гарчигладаг боловч заавар бодлого нь над дээр байдаг биш үү. Үнэн ба үндэсний эрх сонинууд үл бүтэх байдлыг чинь мэдээд бага багаар хэмжээ авч барагдуулсаар, байр чинь баахан ховордсон биш үү. Шинжлэх ухааны ном дэвтрээс эхлэн шинэ хуучин уран зохиолуудад том хар үсэг чамаар толгой хийж байсныг үзсэн үү, үнэгүй чинь үүн дээрээс мэдэгдэж, үл бүтэх чинь түүн дээрээс харагдана биш үү гэв. Том хар үсэг нэлээд ууртай өгүүлрүүн:

	— Чи олон үгээр бүү бард. Олиггүй хар золигууд минь гудамжны үзүүр дээр гуравхан том үсгийг гаргаад наамагц гуч дөчин мянган хүмүүсийг ший жүжиг, шинэхэн хүрээлэн, дуу хөгжим, дугуйлан хурал, наадам цэнгэл, наймаа арилжаа аль бүгдэд аваачиж чаддаг биш үү. Чанар минь ийм байна, чадал минь тийм байна, гавьяа минь өгүүлшгүй, гайхуулавч баршгүй биш үү. Муусайн хар чацганууд хуухай гэж суув. Жижиг хар үсэг ихэд инээн хэлрүүн:

	— Ха ха ха ха барзгар авгай хаашаа их ууртай юм бэ, хагарч хугарч үхэв дээ. Тэмүүлэх чинь дэндүү байна, таварцаглах чинь ойрхон байна, том сайхан үсэгт чинь болоод ирдэг бус дотор нь байгаа биднийг үзэх хэмээн ирдэг юм. Хэрэгт арга болгож том биеийг чинь хэрэглэсэн боловч хэдхэн хоногийн дараа гудамжны ямааны хоол болдог биш үү. Учир утгагүй чинь тэр. Бид нарыг бол улсыг засахад тогтоол болгон бичдэг, уран зохиолчид найруулга болгон бичдэг, уламжлагч эрдэнэ, урлагч багаж, уншивч ханашгүй сонирховч баршгүй хэрэглээд орхихгүй, хэмжээлээд барагдахгүй, хэл үгний гайхамшигт эрдэм тул хэн бүхэн энхрийлэн хайрлан өргөмжлөн тэтгэж, өчнөөн төчнөөнөөр өөр өөрийн гэрт ширээний дээр шүүгээний дотор сэтгэл санаагаа ямагт салшгүйгээр барилдуулж сайшаан өгүүлэлцэж, сайтар эрхэмлэж байдаг бөгөөд бид ч улс төрд зүтгэлийг өгч, олон түмэнд тусламжийг хүргэж хөдлөх бүр хүний аж төрөл, эрдэм соёл, эдийн засагт туслалцан байдгийг чи яахан мэднэ. Чамайг бол хас хассаар хаягдахад ойртсон ба бид бол нэмэгдэн нэмэгдсээр нийлүүлэн үйлдэж хүрэлцэхгүй байна. Гэтэл арван зургаатын дунд үсэг энэ хоёрын тэмцлийг сонссоор сууж тэсэж ядаад ийн хэлрүүн: Эрхэм ах болон мэргэн дүү та хоёр дэмий хоорондоо бүү тэмцэлд. Юу гэвэл том хар үсэг нь толгой болон явдаг нь хэзээд үнэн бөгөөд үзэх хүмүүсийн нүдийг булааж, өөр тийш татаж байдгийн утга санаа нь үнэндээ бага дүү нараа бусдад танилцуулахын тул суугаа болой. Нөгөө жижиг бага үсгүүд бол олон зүйлийн утга учир уран сайхан ба тогтоол бодлого, тоо бүртгэл, тун олон нарийн чухлыг биедээ багтааж, үзэж уншин сонирхож гайхагчдыг өөрөөс салгадаггүй нь үнэн. Иймд би үзвэл та хоёрын онц чухал үнэтэй эрхэм нь ойролцоо бөгөөд ерөөс хэвлэлийн хорооны хэдэн давхар байшингийн олон өрөөнүүдэд хэзээнээс төрж, өсөж, ханилж нэгдсэн халуун хайртай ах дүү мэт болжээ. Тийм учраас зүй нь эв найрамдалтай, идэвх зоригтойгоор зохих газрын хэрэг ажилд зохистой сууриа тус бүрдээ эзэлж, хэрүүл тэмцэл, хэгжүүн авир, том зан, толгой тархигүйгээр загналгүй бие биедээ дээрэлхэж, би чи хэмээлцэлгүй тод замтай, тоомсор үгтэй тодорхой томруун явдалтай бол хэзээд хэрэгтэй хэн бүхнээ тустай биш үү гэхэд нөгөө хоёр нь үүний зөөлөн үгэнд баясаж хатуу үгст уурласан боловч арван зургаатын үсэг бол дээр ч явдаг, дор ч явдаг хэрэг бүхнийг багтааж чаддаг хэмжээгүй чадалтай тул хэрхэвч түүн лүгээ тэмцэлдэхэд бэрхтэй болоод хэлсэн үгийг нь бодвол хэзээ ч үнэнтэй тул хэвдээ орж эвдээ нийлж хэвлэлийн ажил эрхшин дэлгэрчээ.

	 

	 

	
		⁂

		Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	       1929 он «Уран үгсийн чуулган» 70-84-р талд.




	[←2]
	       «Монгол ардын үндэсний соёлын зам» сэтгүүл 1934 он 5-р сар. Дугаар 2. 17-18-р талд.




	[←3]
	       «Монгол ардын үндэсний соёлын зам» сэтгүүл 1934 он 5-р сар. Дугаар 2. 23-24-р талд.




	[←4]
	       «Хувьсгалт залуучуудын эвлэл» сэтгүүл 1935 он Дугаар 1.




	[←5]
	       Солонгос (редактор)




	[←6]
	       «Монгол ардын үндэсний соёлын зам» сэтгүүл 1935 он 10-р сар Дугаар 6. 2-4-р талд.




	[←7]
	       «Ардын үндэсний эрх» сонин 1935 оны 12-р сарын 14. Дугаар 96.
1935 оны намар хэвлэлийн ажилтнуудын нэгэн удаагийн цуглаан дээр жижиг том үсгийг хэрхэн хэрэглэх тухай ихээхэн маргаан болжээ. Маргаан дээр С. Буяннэмэх байсан бөгөөд түүний саналыг хүмүүс сонсохыг хүсэж байсан боловч тэр бээр босож үг хэлсэнгүй өнгөрчээ. Гэвч удалгүй энэ өгүүллэгийг хэвлэлд нийтлүүлсэн байна.




cover.jpeg
C.bYAHHIMIX

B 2
=1 7“

w HARPYYNAR,
~ HMATAIN,TIMAIININ
i





images/image.png





images/image-1.png
©rnerviiH 33HniA COHOpT N

Ta maHaii HOMBIH CaHA XaHANS Bprox 60nHo.

TaHb! XaHAMBNAcaH MeHTe:

* X3BNTAC3H HOMBIT UaXVIM X37163pT Opyyax

* LlaxViMA OpyYACaH HOMBIF apUyTraH Wyyx

* LlaxViv TeXHOROTWJiH TOHOT TeXBBpEMX aBaX

* LlaxViv HOMBIH CaHr Bprexyyax

* LlaxViv HOMBIH CaHTUITH YWTaN93p CyAanTaa i, cyp Gaiiraa oroyTaH
CymNaauMTr A3MXIX3A 33pUYYaraHa.

XaHAB eprex AaHC "XaaH 6aHK" 5027 8982 35 (terper) LLOTT OXVIH T3HT3P CAH





images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






